
ЗУРВАС

	 

	Улаанбаатарын орчим гучин таван градус хүрч хүйтрэв. Шог зураач Гүрнямын сууцын гурван тасалгааны алинд ч гар бээрч, тэднийхэн гэртээ байгаа мөртөө идэр есийн үеэр голын мөс цооноглож загасчлах адил дулаан хувцаслах болов.

	— Манайд цагаан баавгай ч осгох байх... гэж өрхийн тэргүүлэгч хошигнон өгүүлж орон сууцын конторын сантехникийн инженер техникч нарын чихэнд хонх уяв. Гүрням орон сууцын конторт очно гэж ажлаас хэд дахин чөлөө авчээ.

	Орон сууцын конторынхон ч шог зураачид уриалагхан хандаж шилдэг техникчээ хэд дахин томилж засвар хийлгэсэн боловч зураачийн тасалгааны хананд байдаг халуун хүйтний хэмжүүр арван градусыг заасан хэвээр байлаа. Инженерийн албан тасалгааны хаалгыг Гүрням дахиад л татав. Бие султай болов уу гэлтэй турьхан цагаан хүн зураачийн шинэхэн танил болжээ. Тэр зураачийн царайг бардамхан янзтай хараад:

	— За, та бас юу гэж явна вэ? Одоо ч сууц халаах тухай яриа даанч нэг цэглээ биз дээ гэж хэлэв. Инженер үнэхээр санаа тавьж өөрийн биеэр оролцон зураачийн сууцын уурын халаалгын хэлхээг засуулсан учир нүүр бардам янзтай байв. Шог зураач дотор инээд нь хүрч:

	— Манай сууц дулаацсан Бид ч шинэ жилээр тавтай байлаа.

	Харин таныг өнөөдөр манайд морилон очно уу гэж урихаар ирлээ гэжээ. Ходоод муутай ч гэсэн балгах хорхойтой инженер:

	— Юун таатай юм бэ? Ер нь танай сууц хэр зэрэг дулаацсаныг үзье гэв. Ажил тармагц инженер зураачийнд очив.

	— Хувцсаа тайл! Ийшээ суу! гээд зураач тэр инженерийг жирийн зочломтгой зан аашаар угтжээ. Пальто малгайгаа өлгүүрт өлгүүлсэн инженер олбогт сандал дээр тухлан суув. Ширээн дээр шинэ жилийн дайллагын дүүрэн таваг, чанасан мах, задалсан янжуур, ваартай архи, болор жүнз, хутга, сэрээ тэргүүтэн цөм зэхээстэй.

	Гудамжид хацар хайрам хүйтэн байсан учир халуун цай, бууз, хатуу дарс сэтгэлд аяндаа баясал төрүүлэхэд «Тасалгаа хүйтэн байна» гэж хэлж зүрхлэхгүй суусан инженер суудлаас босож, уурын пийшинг дарж үзээд:

	— Бас л дутуу байна даа харла гэвэл зураач:

	— Одоо дажгүй, ялаагүй зун л гэсэн үг. Та суу энэ хундагыг өргөчихье гэв.

	Тэр хоёр хэдэн бэсрэг хундага дараа дараахан тогтоогоод, халуун хоол идэв. Гүрням багаасаа ангийн мөр хөөж өлчиршсөн учир барагтай хүйтэнд ажирдаггүй билээ. Тэр хувцсаа нимгэлж, 

	— Инженер ээ, гадуур цамцаа тайлчих, тухтай суу. Аль вэ, энэ хундагыг...гэв. Инженер багтаамж арвин хундага дүүргэн цочмогхон хэд татчихсан тул даруй халамцсаных болов уу, гадуур цамцаа тайлж, сандлын түшлэгт тохон тавьжээ.

	Ахуй амьдралаас сэдэвлэсэн яриа уран зураг, улс төрийн сэдэвтэй болж өрнөсөөр бие биеийн нууцыг дэлгэхэд хүрэхийн сацуу инженер, гадуур цамцаа өөрийн эрхгүй тэмтэрчээ.

	Гүрням хүндэт зочноо шөнө оройхон үдэн гаргаж өгөөд даруй зузаан хувцсаа өмсөв. Энэ өвлийн хүйтнийг даахын хувьд зураач улам ч тэвчээртэй болжээ.

	Инженер согтуу харьж эхнэр нь түүнийг хувцсыг тайлж унтуулав. Тус өрөөнд тун ч бүгчимхэн. Хүүхдүүд хөнжлөө өшиглөн, чармаа нүцгэн унтаж байв. Халууцсанаас болоод инженерийн эхнэрийн нойр хулжсан байжээ.

	Тэгтэл шөнө дундаас хойно нөхөр нь ёолж эхлэв. Архи ууснаас толгой нь өвдөө биз дээ гэж бодоод эхнэр нь төдий л тоосонгүй. Үүрээр инженерийн амьсгаа давхцаж, бүр ойр ойрхон ёолов. Өглөө түүний халууныг хэмжвэл дөчин градус хүрсэн байлаа. Хатгалга туссан инженерийг түргэн тусламжийнхан авч явжээ. Эмнэлэг хийлгэж халуунаа буурсны дараа инженер орноос өндийж ажлынхаа газрын ахлах техникчид зурвас бичихдээ: «Манай засварын чанар үзтэл муу байна шүү Юуны түрүүн шог зураач Гүрнямын сууцын халаалтын сүлжээг дахин шалгаж, тэднийхийг өнөөдрийн дотор хэвийн дулаан болгож өгөөд, над мэдэгд!» гэжээ.

	 

	
ЭЭЛЖ

	 

	Пэлжид «Боловсон хүчний хэлтэс» гэсэн хаяг бүхий хаалга нээж орвол хуучивтар хийцтэй шав ширээний цаана халзан духтай хүн сууж байв. Тэр хүн, нүднийхээ шилийг засангуут Пэлжидийг ажиглаж даруй нэгийг санав бололтой. «Чи тийм бий. Тэр жил намайг сурвалжлагчид ховлож, шог сэтгүүлд гаргуулсан билүү. Чамд би тэгээд ийм аятайхан орон тоо тавьж өгнө гэж үү. Хн арай ч үгүй биз дээ» гэж бодсон атал Пэлжидийг огт танихгүйн дүр үзүүлэхийн тулд- За сайн байна уу? Энд суу даа гэж ширээний урд сандлыг заав. Пэлжид тийш очин суухын зуур «Энэ бул хар чулуу энд хэдийдээ хүрээд ирэв ээ. Хэрэв намайг танивал ажилд авахгүй дээ. Бид хоёр уг нь яг тулж уулзсан биш, зүс танихгүй байж болно. Тэгэхэд би залуухан байлаа. Түүнээс хойш арав гаруй жил өнгөрч, би ч хэрийн хүн таних аргагүй хувирсан... Ер нь тэр тухай худал юм бичээгүй дээ» гэж Пэлжид боджээ, 

	Дамбий их л элгэмсэг дотно байдлаар:

	— Таны нэр хэн гэлээ гэж лавлаад халаасаа уудалж янжуур гарган тамхилав. Пэлжид нэрээ хэлж суудал засан янжуур зуутал, 

	Дамбий асаагуур чад хийлгэн, Пэлжидийг зүг гар сунгав.

	— Ажилд орох тухай асуудлаар ирээ биз дээ. Манай байцаагч таны тухай над танилцуулсан гэж Дамбий өгүүлэхэд Пэлжид Тийм ээ гэв.

	— Урьд нь хаана ажиллаж байсан юм бэ гэхэд нь Пэлжид баахан тулгамдаж:

	— Урьд нь уу, урьд нь ч хэд хэдэн газар ажиллаж явсан... гэхийн зуур «тэр жилийн явдлыг мэдээлснийг минь дуулчихсан байх вий дээ» гэж өөрийн эрхгүй болгоомжлов.

	«Чи миний өмнө бас ингэж орж ирдэг вий. Юм ээлжтэй гэж аргагүй үнэн юм даа» гэж бодож суусан Дамбий дотроо шазуур зууж:

	— Манайд нэг аятайхан ажлын орон тоо байгаа юм. Цалин долоон зуун тавь. Урьд нь ч та мэдээж хэрэг, алдаа дутагдал, хэрэг түвэгт холбогдож яваагүй л биз дээ.

	— Үгүй

	— Эхнэр хүүхэдтэй юу?

	— Бий.

	— Аль вэ, өргөдөл юмаа авчирсан уу?

	Дамбий тэдгээр баримт бичгийг гүйлгэж хараад:

	— Би ч хувьдаа таныг энэ ажилд чухам л таарах хүн гэж санаж байгаа. Гэхдээ би үүгээрээ дарга нартай ярилцана гэхэд «Одоо л нөгөө нууц илрэхээр шийдэв» хэмээн байж ядаж суусан Пэлжид «Ажилд нэг л ороод авбал энэ бул хар чулуунаас хөндийрөөд явчихна. Намайг түшээд авах хүн ч бэлэн бий» гэж санаад Дамбийн царайг сэмхэн ажиглав.

	Гэтэл тэр амарлингуй сайхан төрхтэй хүн өөр бодолтой суулаа. «Уг нь цалин ахиутай хөнгөн ажилд орчих санаатай л яваа хүн юм даа хөөрхий, гагцхүү ээлж нь болж дээ яая гэх вэ» гэж бодохоос Дамбийн хөх инээд хүрсэн боловч:

	— Таатай байна. Ер нь энэ ажилд орно гэх бодолтой байгаарай л даа. Гэхдээ бид даргатай ярина. Ийм шив дээ гээд нүднийхээ шилийг засан, сандлынхаа түшлэгийг налж, 

	— Маргааш... тийм... нөгөөдөр ч мөн л завгүй... нөгөөдрийн маргааш хүрээд ир дээ! гэхэд Пэлжидийн сэтгэлийн дарамт сэвхийн хөнгөрөх шиг болов. Тэр, үүд рүү алхахдаа «Тэр жил энэ этгээдийн тухай миний мэдээлснийг дуулаагүй л өнгөрсөн юм байж дээ. Эсвэл оноож танихгүй байна уу. Юу ч гэсэн эхнийхээ давааг эндэлгүй давчихлаа. Ажил хэрэг нааштай л байна» гэж бодож байхад түүний хойноос Дамбий доогтойхон харж «Юм ээлжтэй гэж... дараа гүйгээд ирэхээр нь

	— Би таныг уг нь энэ ажилд авъя гэж мэрийж байсан юм. Гэтэл манай дарга нар өөр хүн авахаар ярилцаж тохирсон юм байна гээд л буцаачихна даа. Юмны ээлж гэж энэ дээ» гэж бодохдоо сэтгэл нь тун таатай байв.

	 

	
ЖИЖИГХЭН ХҮН

	 

	Тэр бид хоёр хаашаа ч гарсангүй. Харин хэдэн шил хоосолжээ. Нүд нь талимааран нөгөөх маань яриандаа бүр ч халж байлаа.

	— Ахынхаа ачаар өвгөн чинь цалин өндөр хөнгөхөн ажил хийж байна. Дарга маань намайг хил давуулж юм үзүүлнэ гэсэн. Үнэндээ манай ах дарга хоёр үй зайгүй найз, ёстой нэг толгойн хос чих л гэсэн үг. Чи хэрэг болбол өвгөндөө хэлээрэй. Юуны төлөө энэ хотын худалдааны удирдлагад байдаг ахтай гэх бил ээ. Би бас чамд тус болж чадна шүү.

	— Найз нь тэгж явах хэрэггүй гэж боддог.

	— Үхсэн хойноо, тэгж яривал ч харин арын хаалга татдаггүй хэн байгаа юм бэ. Ганцхан чи л байх даа. Гайгүй ээ, чамайг аяндаа тэр «хаалгаар» орчихсон цохиж явахыг чинь харна даа.

	— Ай хө, тэр арын хаалга гэдэг чинь тийм хавтгайдаа юм уу?

	— Ямар ч байлаа гэсэн...

	— Хүүе, найз аа, чи хашруудыг ямар гэж санана. Манай дарга... үгүй мөн сүрхий эр шүү.

	— За яаж байна?

	— Хүүе, чи миний бага эгчийг танина биз дээ. Манай дарга тэр хоёрыг хоорондоо ямар гэж санана. Энэ ханагарууд уу, залуу бид хоёроос л давуу гэж мэдээрэй. Үгүй мөн ч туршлагатай шүү. Тэгэхэд хорин хэдтэй өөрсдийнхөө байж байгааг хар л даа. Еэ үхсэн хойноо. Дэргэдээ хоёр хүүхэн суулгачхаад ганц орой цэнгэчхэж чадахгүй л байна шүү дээ.

	— Найз аа, чи наад орон дээрээ хэвт. Дуг хий. Их согтож байна шүү гэж би хэллээ. Тэр маань хэд хэд урт амьсгалаад хурхирч эхлэв. Энэ нөхрийн амнаас бас ийм үг гардаг юм аа гэж бодохоос миний хөх инээд хүрэв. Би ч удалгүй унтчихаж. Нэг мэдсэн чинь «Хүүе найз аа» гээд нөгөөдөх маань намайг татаж, би ч өндийлөө. Гудамжийн чийдэнгийн гэрэл цонхоор тусаж манай өрөөний юмс тодхон харагдаж байв. Тэр, гадуур хувцас өмсжээ. Би босож чийдэнгээ асаалаа.

	— За өвгөн чинь явалгүй горьгүй. Авгай загнана. Ёо, ёо, ёо, толгой толгой... Бүр баларчээ. Бид хоёрыг согтууд өөр хүн орж ирээгүй биз?

	— Үгүй.

	— Нээрэн биз.

	— Нээрэн байлгүй яах вэ.

	— Өвгөн чинь согтуудаа болоод эвгүй юм ярьчихжээ найз аа! Чи тэр тухай үг цухуйлгаж болохгүй шүү. Хэрэв миний хэлснийг гадагш нь гаргавал өвгөн чинь ажил ч үгүй, аягүй бол хоол ч үгүй болно гэсэн үг. Найз аа, хичээгээрэй. Захих юм ганц энэ.

	— Чи ийм орой болсон хойно яаж харих вэ! Унтаад өглөө яв л даа

	— Зүгээр зүгээр найз нь явчихна. Над зоволтгүй. За найз аа, миний ярьсныг л, еэ дээ бусдад бүү цухуйлгаарай

	— За, яалаа гэж дээ.

	— Хэрэв түүнийг амнаас алдвал найз нь чамд гомдохын цаагуур гомдоно шүү. Тэр бол миний амьдралын нууц байгаа юм. Чи сайн бодоорой. Өвгөн чинь ямар дээд сургууль төгссөн, мэргэжилтэй биш. Тэгэхэд өнөөдөр..

	— Тийм ээ тийм, чи над итгэ. Би хэнд ч дурсахгүй.

	— Би итгэж байна л даа. Гэхдээ чи өөрийнхөө хамгийн сайн найзад ч гэнэ алдаж болохгүй шүү.

	— За яалаа гэж дээ.

	— Чи уг нь мөнгөний авдар л гэсэн үг л дээ. Гэхдээ чи бас... ялангуяа эмэгтэйчүүдэд үг алдуузай. Цаадуул чинь радио долгионоос дутуугүй тарааж цацна шүү. За өвгөн чинь явъя.

	— Тэг дээ гээд би ч бүр салахын түүс болов. Тэгтэл нөгөөдөх маань үүдний зүг хэд алхсанаа зог тусан эргэж:

	— Найз аа, чи шүүхийн Доржтой их түнш юм аа. Цаадах чинь мөс муутай шүү. Итгэж үг хэлэх юм бол эргээд л араар чинь тавьчихна гэхэд нь би уурлаж, 

	— Чи юу хэлэх гээд байна аа. Чиний ярьсанд үг гэж хэрэгсэх юм огтхон ч алга гэвэл нөгөөдөх маань:

	— За найзаа! өршөөгөөрэй! Бн чамд итгэж байна л даа. Нөгөөдрөөс надтай яриарай. Би ажилдаа байж л байна.

	— За тэгье. Баяртай!

	— Үгүй хүүе, чи бид хоёртой урьд орой дайралдсан саарал цувтыг хэн гэдэг сэн билээ.

	— Дорлиг.

	— Юу хийдэг... ямар мэргэжлийн хүн бэ?

	— Шог найруулагч

	— Тэр ч ёстой хагархай хэнгэрэг шиг нөхөр байна билээ дээ.

	— Яаж байна вэ?

	— Харах царайнаасаа л нэг...

	— Тийм ч биш ээ. Даруу шударга залуу.

	— Шударга, тийм үү? гээд түүний царай хувьсхийж, ногоовтор том нүд нь гэнэтийн аюулд тулгарсан амьтных шиг бүлтийв. Тэгээд:

	— Тэр танайхаар ирдэг үү? гэж асууж байна.

	— Чи ер нь хаашаа янзын нөхөр вэ гээд ойртон зогслоо.

	— Зүгээр найзаа, би явъя.

	— Баяртай

	Нөгөөх маань ашгүй гарч явлаа. Намайг гэрлээ бөхөөж орондоо дөнгөж ортол хэн нэг нь хаалга тогшив. Босож очвол нөгөөдөх маань «Найзаа, би байна... Үүдээ» гэв, Би ч дотроо хараал тавих завдан түгжээ мултлав.

	— За яав, харихаа болив уу? гэвэл:

	— Явна аа, найз нь. Жаахан ус ууя. Дотор халуу шатаж байна. Найзаа нааш ирээч гэв. Би дуртай дургүй дөхөж очтол:

	— Чамайг нэг аятайхан хүүхэнтэй танилцуулж өгье. Тэр манай ахын охин юм гэхэд нь «Зүгээр зүгээр» гэж хариултал тэр:

	— Архи уух үнэндээ шал хэрэггүй юм аа.

	Ялангуяа задгай амтай Хүнд бол бүр ч дэмий Хэрэв ууя гэж санавал хоёулхнаа л хааяа балгаж байя. Элдэв хүнтэй нийлж архи уувал амархан бүдэрч мэднэ шүү гэж байна.

	Арга ядахдаа би сүүлдээ хэлсэн бүгдийг нь дэмжих төрх гаргав. Тэр маань ч овоо уужирсан бололтой гарахыг завдав. Ус ууна гэсэн чинь яалаа» гэж золтой л үг алдчихсангүй. Хэрэв тэгж хэлсэн сэн бол тэр бүр нойтон хамуу шиг салахгүй чилээх нь лав. Ашгүй явлаа. Өглөө албан тасалгаандаа орж иртэл харилцах утасны хонх хангинаж байв. Харилцуур автал: 

	— За найзаа, тавтай амрав уу. Би сайн явж харьсан. Өвгөнийхөө захисныг санаж байгаа биз. Хэрэв ам алдчихвал, чи бид хоёр хамт унах юм байна шүү. Бодоод байх нь аа нь ийм л...гэж хэлэх сонстов. Би харилцуурыг золтой л шидчихсэнгүй. Гэвч харилцуурт ямар буруу байх билээ дээ.

	 

	
ЗҮГЭЭР... ЗҮГЭЭР

	 

	Мишиг өглөө ажилдаа ирмэгц, пальтогоо тайлж эргүүлж тойруулж хараад, үс хялгас наалдсан байвал авч хаяад өмднийхөө шуумгийг нясалж, арынх нь халааснаас алчуур гарган сэгсэрч шаахайгаа арчина. Тэгээд ширээ сандлаа сайтар ажиглаж, цагаан цаасаар гялалзтал зүлгээд сугавчилж явдаг хавтсаа ширээн дээр тавьж цэмцгэрхэн суумагц энгэрийн халааснаас хув сам гаргаж үсээ самнангуут шанаагаа хоёр алгаар ээлжлэн илж зангиагаа засан мөрөн дээр үсний хаг буюу тоос байх бий гэж болгоомжлон гүвээд ширээний нүдийг нээж бодол болон суудаг ажээ.

	Нас дөч гарсан энэ хүн саявтар гэрлэсэн юм. Тэр, орой ажлаасаа ирмэгц шаахайгаа тайлж улыг нь арчаад гэр дотор юм хөдөлж үү хэмээн ажиглаж, гал зуухны өрөө рүү орж аяга таваг халбага сэрээ сэлт цэвэр эсэхийг хянан үзээд, заримдаа гэр дэх тавилга зүйлээ ийш тийш зөөн янзалж заншжээ. Тэгээд бүх хувцсаа тайлан орон дээрээ гэдрэгээ харж хэвтэхдээ орлогч даргаас жинхэнэ даргаар дэвшвэл ямаршуу төрхтэй байж хэнтэй хэрхэн харилцах тухай хэр чинээгээр дүрслэн бодож түүндээ бүр итгэн сэтгэл нь баясдаг билээ.

	Мишиг айлд очихыг бараг цээрлэнэ. Хэрэв ямар нэг хэргээр ах дүү буюу танилындаа орвол тал талаас нь зүүгээр шивэх гэж байгаа юм шиг цэмцийн сууж хэдэн үг солиод даруй гарахын түүс болно. Тэр бараг найз нөхөдгүй гэхэд хилсдэхгүй.

	Сүсэгтэн хүнд гэгээн бурхны дүр хосгүй жавхлантай харагддаг бол тус газрын дарга Дамбын дүр Мишигт гойд эерүү билээ.

	«Хүндэт нөхөр Мишиг таныг эх Дэжидийн далан насны ойд хүрэлцэн ирэхийг урья» гэсэн улаан үсэгтэй жижигхэн хуудас аваад Мишигийн хөл газар хүрэхгүй шахам өнжжээ.

	Хэдхэн хоногийн дараа албан тушаал дэвшиж яамны орлогч сайд болох сурагтай Дамбад улам ч таатай сэтгэл төрүүлбэл буурин дээр нь суухын түлхэц болох нь лав гэж тэр бодсоны учир далан настай эмгэнд олигтой бэлэг барихын тул гурван зуун төгрөг зарахаар шийдэв. Тэгэхийн сацуу бас ажлынхаа газрын хүмүүс хийгээд даргын ах дүү амраг садан танил талд онцгой харагдахын тулд далдаас костюм, бүрх малгай, шаахай тэргүүтнийг гарган арчиж янзалжээ.

	Мишигийг тийн хөдөлж байтал эхнэр нь гаднаас орж ирэв. Тэр бүсгүй, Мишигээс арав гаруй дүү агаад нуруу галбир, царай зүсээр хэнд ч гологдомгүй учир баахан эрх дураараа ажээ. Хүүхэн мөрөвч оосорт цүнхээ олбогт вандан дээр хааш яаш чулуудаж цуваа тайлмагц:

	— Ёх хэчнээн ядрав аа гэснээ Мишигийн гаргаж тавьсан хувцсыг шүргэсэнд Мишиг ухасхийн костюмаа шүүрч.

	— Наана чинь хувцас! Жаахан мэдээтэй байгаач! Гэтэл хүүхний царай хувьсхийн улайгаад.

	— Үгүй ер өө, гайгүй байна аа... ёстой.. гэсэнд Мишиг төдхөн хулчганаж, сүүлийн хэд хоног өөрт нь хайхрамжгүй, нэг л жигтэй байх болсон хонгорыгоо улам цаашлуулчих болуужин гэж санаад аяндаа зөөлөрч, 

	— Миний Бүжингээ юунд тэгдэг юм бэ! Би зүгээр л хэллээ шүү дээ. Чи бид хоёрыг даргынх ээжийнхээ далан насны ойд урьсан. Ингэсхийгээд явах уу даа. Чи их ядрав уу. Өвгөн чинь хүйтэн цай хийгээд ирье! гээд гал зуухны өрөө рүү оров.

	Зэлгээхэн цай ууж уужирсны дараа эхнэр нь:

	— Тэр эмгэнд юу аваачиж өгөх юм бэ? гэвэл Мишигийн аман дээр «гурван зуун төгрөг» гэдэг үг гарч ирсэн боловч эхнэрээсээ эмээж:

	— Харин нь ээ, чи юу гэж бодож байна.

	Би ч төгрөг мөнгө л өгье гэж санаж байна гэвэл угийн хайхрамжгүй хүүхэн шал өөрийг бодож, нөхрийнхөө хэлснийг төдий л анзаарсангүйд Мишиг «Намайг зуутын дэвсгэрт гурвыг гаргахлаар энэ гайхал хялалзах болуузай» гэж санаад: 

	— Зайлуул манай дарга над үнэхээр сайн байдаг юм. Эхнэр нь... Должин гуай ч бас над сайн, хүүхдүүдийг нь яана! Ялангуяа тэр отгон хүү нь зусланд айл байж бүр дасчихсан юм гэж ярьжээ. Тэр хоёр гоёлын хувцас өмсөөд гарч явтал, Мишиг «Гурван зуу гэдэг арай ч ихдэх юм аа даа. Ер нь хоёр зууг л өгвөл яана» гэж бодож байтал эхнэр нь хажуу талаас:

	— Чамд бутархай цаас байгаа юм уу хэдийг өгөх юм вэ гэвэл Мишиг сандрахдаа:

	— Зуун тавь гэхэд хүүхэн:

	— Хн, юун ч элбэг мөнгөтэй юм бэ дээ гээд ширэв татсанд Мишиг хоолойгоо засаж:

	— Сониноос манай дарга дэвших сурагтай байгаа даа гэв. Тэр хоёрыг орж очиход найрын ширээ сандал зайгүй байлаа. Дамба даргын инээх Мишигт арван тавны сар шиг санагджээ. Зүйл зүйлийн хоол унд асгаж цутгасан ширээ, нүд нь талимаарсан хүмүүс, тамхины үнсний сав мэтийг Мишиг хармагц хувцсаа бохирдуулчих вий гэхээс яс нь хавтайв. Хажуугаасаа хүн мэндлэхийг хариулах сэхээгүй биеэ агдлан барьж явсаар арай гэж гол ширээний ард очиж хоёр гараар сандлыг тэмтрэн суув. Тээ тэндээс ирсэн аяга дүүрэн сүүтэй цайг нэг халмаг нөхөр солгой гартаа барьж салганан Мишигт дамжуулж өгөхөд тэр бүр ч сандарч золтой л «хүүе та наадахыгаа цааш нь...» гэчихсэнгүй. Мишигийг цай ууж суутал үүдэнд гялалзсан нүдтэй бор хүү усан цэнэгтэй тоглоомын буу бариад зогсож харагдсанд Мишиг даргынхаа царай өөд нэг хяламхийж:

	— Өө манай Ганбаа... ахын дүү гэвэл Должин авгай тэндээс:

	— Уулзаагүй удсан хоёр учирлаа даа. Манай Ганбат юм л бол Мишиг ах гэж ярьдаг юм гэсэнд Мишиг баахан урамшиж:

	— За миний дүү... гээд нааш ир гэж хэлэх гэснээ амаа татаж автал «Ахдаа оч! Ахдаа оч!» гэж Должин авгай өгүүлэв. Нэг согтуу эр хүүг сэвхийтэл өргөөд Мишигийн дэргэд авчрахад хүүхдийн гутлын ул түүний хувдсанд шүргэх дөхсөнд тэр хажуу тийш займчиж эхнэрийнхээ ууж байсан аягатай цайг цалгилав. Дүрсгүй бор гэж нэршсэн тэр жаал сүүтэй цайгаар буугаа цэнэглэсний дээр гар нь тостой явжээ. Түүнийг хармагц Мишигийн сэтгэл хирд хийж, «Одоо яах бил ээ» гэж сандарсхийсэн боловч хүүхдэд нь хүртэл сайн байдаг дүр үзүүлэхийн тулд юу ч хэлж чадалгүй:

	— «За, Ганбаа хүү их тоглож байна уу?» тээд толгойг нь илбэтэл тэр хүү тостой хошуугаа пиджакны нь энгэр рүү нааж, хоёр гараараа товчийг нь оролдох үед Мишиг, тэр хүүг цааш нь түлхчихмээр, байсан боловч бас л даргынхны сэтгэлд сэв суулгачих вий гэж санаад:

	— За миний дүү өвөр дээрээс буу гэж чихэнд нь шивгэнэн хэлтэл нөгөө жаал бууныхаа гохыг санаандгүй дарсан учир сүүтэй цай Мишигийн костьюмны өвдөг дээр асгарчээ. Ашгүй тэгтэл нэг гийчин авгай.

	— Наад жаал чинь таны хувцсыг.. гэвэл Мишиг.

	— Зүгээр... Зүгээр... хүүхэд... еэ хөөлхий минь гээд хэл нь ээдэрч гар нь чичирч суув.

	 

	
ТҮВЭГ

	 

	Утааны хонх хангинав. Харилцуурыг автал мэнд ус ч үгүй, нэрээ ч хэлэлгүй ердөө л:

	— Чи дургүйцэхгүй биз. Дахиад нэг юм гуйя гэсэн эмэгтэй хүний шингэн дуу сонстов. Энэ шингэн дууг сонсмогц миний танилцсан бүсгүйн ёсорхог гэмгүй төрх санаанд орж ирдэг болсон юм.

	— Найз аа чи, унаагаараа бас нэг тусалж үзээч.

	— За хаачих нь вэ?

	— Би холдохгүй ээ, энүүхэн эндхийн дэлгүүрээс юм авчирмаар байна.

	— Найз нь тун ч завгүй байна даа. Ойрхон явах юм бол чи өөрөө аргалж болохгүй юу... чиний очих дэлгүүр автобусны буудлаас тийм хол юм уу?

	— Автобус явах нь ч явдаг л юм гэнэ билээ. Гэхдээ амьтанд тэгж хөлөө гишгүүлж явах гэж түвэг л дээ. Гутал ч тэсгээхгүй түвэгтэй юм.

	— Юу авч ирэх нь вэ?

	— Уг нь яльгүй юм аа. Найз чинь бие ядраад...хэдхэн өндөг л олж ирэх гэсэн юм гэв. Түүхий өндөг гэдэг даанч эмзэг, хүүхэн маань түүнээс дутуугүй эмзэг тул би танил бүсгүйдээ өөрийн эрхгүй тусалжээ. Түүнээс хойш гурав дөрөв хонолоо. Бас л нөгөө шингэн дуу сонсогдлоо.

	— Чи дургүйцэхгүй биз. Чамаас бас л нэг юм гуйя. Миний үерхдэг хүүхэн ажилд орох гэсэн юм. Чи... дэлгүүрийн даргатай нэг ярьж өгөөч.

	— Би тэр даргыг огт таньдаггүй, чи...

	— Таньдаггүй ч гэсэн яах вэ?

	— Чи ч ярьсан, би ч ярьсан ялгаа юу байх вэ дээ гэхэд минь:

	— Би ч түүнийг бага зэрэг танина л даа. Гэхдээ тэгж явах гэж түвэг юм гэж байна. Танил хүүхний цагаан царай алаг нүдний учиртай харц намайг «амжихгүй нь» гэх буюу эсвэл «завгүй», «энэ удаа л нэг уучил» гэдэг үг цухуйлгахын эрхгүй болгочихсон хойно доо.

	Яах аргагүй хүнд өвчтэй хүн үзэж чагнаж байтал харилцах утасны хонх дуугарав.

	— Чи дургүйцэхгүй биз. Ганцхан юм хүсье. Хажуугийнхаа дэлгүүрт даруйхан нэг ороод өгөөч. Шүүлттэй янжуур байна уу? Үзээч! Байвал аваад, байхгүй бол нааш нь хэлээч гэв. Хэрэв эхнэрийгээ тэгж хэлсэн сэн бол:

	— Чи өөрөө хөлгүй юу гээд би аягүй бол хэдэн өдөр дуугаа хураачих байлаа. Харин тэгтэл миний хэлэх ширүүвтэр үг аман дээр гарч ирсэн боловч хэл минь өвөл царцсан бүрээ шиг гацчихав.

	 

	* * *

	 

	Үдийн завсарлагаар гэртээ ирээд цай ууж суутал манай найз Дорж уухилсаар орж ирэв. Тэр над нэг л нууц юм хэлэх гэсэн янзтай эхнэрийг гал зуухны өрөөнд байхад түүнээс болгоомжлоод байх шиг харагдав.

	— Аль вэ, жаахан цаас өгөөч! гээд үзгээ гаргах бололтой энгэрийнхээ халаасанд гараа хийхэд нь би:

	— Бичээд хэрэггүй. Баримт болохын нэмэр, шивнээд хэлчих гэвэл, 

	— Чи унаагаа асаагаач, ёстой чи үүн дээр л нэг хичээж тусалж үз! Тун чухал хэрэг гараад байна гэв.

	— Хаашаа?

	— Холгүй.

	— Энэ хундагыг тогтоочих.

	— Зүгээр, зүгээр.

	Сархад хорхойтой нөхөр маань архи хундагалж өгснийг минь төдий л анзаарахгүйг бодвол цаана нь аргагүй л чухал явдал гарч дээ гэж бодов. Би өөрөө халуун буузанд хоргодож авгай ч намайг хялалзаж байсан боловч өөрийн эрхгүй гарлаа.

	Дорж маань над замчилж, би ч нэлээд хол явна байх гэж бодож явтал ойрмогхон нэг орон сууцын дэргэд ирмэгц «За энд зогс! Би удахгүй...» гэж хэлээд Дорж байшингийн булан тойрон одов. Хэдэн хувь өнгөрсний дараа эргэж ирээд, 

	— Өвгөөн, машинаа ийш нь ойртуулаад энэ подъездын яг үүдэнд тулгаад зогсоочихгүй юу гэв. Би ч татгалзсангүй. Тэгтэл миний танил сайхан бүсгүй, өндөр өсгийт гялалзсан хар шаахайгаа хямгадсан янзтай цөмцгөнөн гишгэсээр, үүдний довжоон дээр гарч ирээд намайг хармагц:

	— Өө энэ чинь юу билээ. Чи хүрээд ирээ юу гэхэд нь гэм хийсэн юм шиг Доржийн царай улсхийв.

	— Та хоёр бие биеэ таньдаг юм уу? гэж Доржийн асуухад би:

	— Тийм... гэж аман дотроо гөвтнөх төдийхөн өгүүлээд:

	— За хаана хүрэх нь вэ гэж үг залгавал хүүхэн:

	— Энүүхэн урд байшинд... хувцас эсгэдэг буриад авгайнд... гэв.

	— Ердөө л энэ урд байшинд уу? гэж гайхан лавлавал, 

	— Тийм гэсэнд нь миний уур гэнэт дүрсхийж «хэдхэн алхам газар юун их сүр бадраадаг юм бэ» гэвэл:

	— Түвэг... хар шавар дотор... тэгээд ч хүйтэн байна гэж хэлээд бүсгүй жихүүрхэж байгаа янзтай хавчганав. «Ёстой түвэг гэгч энэ мөн дөө» гэж би дотроо бодоод хаазаа огцом хүчтэй гишгэж машинаа зориуд ухасхийлгэв.

	1969 он

	 

	
САНАЛ 

	 

	Хэдэн жилийн өмнө нэг суманд болсон явдлыг өгүүлбэл, албан тасалгаанд Дэмчиг Хас хоёр сууж байжээ. Тэд сумын клубийн эрхлэгчээр хэнийг томилох тухай хэлэлцэж байсан нь тэр аж. Тэдний ширээн дээрх тамхины үнсний сав «Цагаан далайн суваг» гэдэг тамхины ишээр дүүрчээ.

	— Би ч хувьдаа Хайдавыг л клубийн эрхлэгчээр тавьчихъя гэж санаж байгаа шүү. Манай Хайдав юм юмтай л хүн дээ. Дуулна, хөгжимдөнө, шүлэг сайхан уншина, ер нь авьяаслаг хүн гэж Дэмчигийн хэлэхэд Хас өврөөсөө ууттай тамхи оготор гансаа гарган тамхиа нэрээд:

	— Бодох л хэрэгтэй юм даа. Хайдав ганц хоёр хөгжим дуугаргах нь дуугаргадаг байх... клубийн эрхлэгч эрхбиш хөгжимд дүйтэй хүн байлгүй яах вэ! Гэхдээ тэгж хүн хүн рүү харц чулуудаж шүлэг уншдаг нь ч юу л бол. Манай хэдэн хүүхэд хүртэл Хайдавыг дуурайж байгаа нь энэ гэж элдэв долоон юм чээжилж уншдаг боллоо. Над нэг л таатай биш байна гэвэл Дэмчиг:

	— Яагаад тэр билээ? Клубийн эрхлэгч яруу найраг сонирхдог байх тусмаа сайн бус уу?

	— Тэр яах вэ гэж Хас хэлээд «Хайдав ер нь баахан саваагүй ул суурь муутай л хүн байгаа юм. Өнөөдөр шүлэг... маргааш хөгжим... нөгөөдөр танц... угтаа клубийн эрхлэгч хүн гэдэг удирдан зохион байгуулагч байх ёстой шүү дээ. Тэгэхлээр дүн нуруутай уул шугамаа яг барьсан, олонтой нэг их хутгалдаад байхааргүй зарчимтай хүн байвал сайн сан » гэв.

	Дэмчиг нэгийг бодолхийлсэн янзтай баахан сууснаа:

	— Хайдав ямар ч ажлыг тун дориун хийдгийг бид мэднэ шүү дээ. Тэр хэзээ ч нуруу алдаж байгаагүй. Хайдав Сумын Хувьсгалт Залуучуудын Эвлэлийн үүрийн нарийн бичгийн дарга байсан. Бас сүү тосны заводын мастер, худалдаа бэлтгэлийн ангийн нягтлан бодох байхдаа шаг хийтэл ажиллаж явсан хүн.

	Хас гансныхаа үнсийг мөнгөн цохилуурт цохиж дахин тамхи нэрээд:

	— Тийм нь ч тийм ээ. Гэвч клубийн эрхлэгч уг нь санаа сэтгэлийн хувьд тогтвортой хүн байвал зүгээр юмсан. Дэмчиг хэлсэн нь:

	— Хорь шахам жил хэн янгүй хэд хэдэн газар ажиллаж болох л доо. Ажил сольсон нь Хайдавын буруу биш ч байж болно гэхэд Хасын царай хувьсхийж:

	— Клубийн эрхлэгч хүн зан суртахууны талаар тогтвортой байх ёстой. Гэтэл Хайдав анх ажилд орохоосоо эхлээд л тар нь танигдсан хүн юм даг. Тээр жил Лайдав айлын хүүхдийн сэвлэг авсны найрт согтож сумын даргын авгайн гарыг чанга атгаж чихэнд нь зохисгүй үг шивнэсэн удаа бий. Тэр тухай нэг хүний мэдээлэл одоо ч хүртэл бий гээд хүмүүсийн хувийн хэрэг элдэв мэдээлэл бүхий хавтсыг их л нямбай нээж «Та бүхний сонсголд толилуулахад, нөхөр Хайдав албан тушаалтан буюу эмэгтэй хүнийг хүндэтгэнэ гэдгийг уландаа гишгэсэн бөгөөд гэр бүлийн талаар тогтворгүй этгээд болох нь нэгэнт танигдав. Айлын хүүхдийн сэвлэг авах найр дээр...» гэх зэргээр тэр мэдээллийг уншаад «Ийм баримт байгаа юм. Гол төлөв үдэш шөнийн цагаар олон уран сайханчтай ажилладаг албан тушаалд гэр бүлийн талаар тогтворгүй хүн тавьчихвал горьгүй дээ. Бас манай дарга, хариуцлагатан нарын гэр бүл уран сайханд сонирхолтой байдаг. Тэдний нэр хүндэд ч муугаар нөлөөлж болох юм гэж хэлэв. Дэмчиг олон жил тус суманд алба хаасан Хасын бодлыг тааварласан тул: 

	— Бид үүнийг судалж, учрыг олсоон. Хайдав тэр жилийнхээ өвөл гэрлээд одоо зургаан хүүхэдтэй болсон байна шүү дээ гэвэл:

	— Зургаа! гэж Хас давтан өгүүлээд:

	— Энэ л миний сэтгэлийг түгшээж байгаа юм. Тийм олон хүүхэдтэй хүн клубийн ажлыг удирдаж чадна гэж үү. Баахан нялх хүүхэдтэй орооцолдсоор байтал нь албан ажил хэцүүдэн биз дээ. Зургаан хүүхэдтэй хүнд ажил хийх цаг үлдэх үү? Хайдав дэмий байх аа, харин өөр хүн юу байна вэ бодъё, хувьд ийм л саналтай байна гээд тэр тамхиныхаа уутыг бүсэндээ хавчуулах гэснээ больж гансаа ороон, өвөртлөөд суудлаас боссон нь цааш ярилцахгүй гэсний тэмдэг байжээ. 

	1965 он

	 

	
БОЛГООМЖ

	 

	Намын үүрийн нарийн бичгийн дарга намайг дуудаж, тус газар аж ахуйн тоо бүртгэл хяналт сул байгаа тухай хэвлэлд шүүмжлэл бич гэлээ. Энэ ч үнэндээ цагаа олсон оновчтой даалгавар байв.

	Би баримт, сэлт цуглуулан улсын хөрөнгө завшсан буюу ажлын хариуцлага алдсан этгээдийг нэр цохон шүүмжилж таван хуудас бичлээ. Эхлээд би өгүүллээ намын үүрийн нарийн бичгийн даргад үзүүлтэл:

	— Зүгээр болж. Тэгэхдээ чи газрын даргад уншуулаарай гэж зөвлөв. Хоёр хоногийн өмнө болсон хурал дээр дарга маань шүүмжлэл өөрийн шүүмжлэлийг өрнүүлэх хэрэгтэй гэж ярьсан учир би ч хийсэн ажлаа цэгнүүлэхээр шулуудан, даргынхаа албан тасалгааны хаалгыг татсан юм. Дарга зууж байсан янжуураа үнсний сав ирмэгдүүлэн тавиад, намайг үрчлээт мөрөг дух, тармаг хөмсөгнийхөө доорх хонин шар нүдээр нухацтай ажигласнаа:

	— За юу гэж явна вэ? гэв. Би учрыг хэлсэнд тэр түр зуур бодолхийлснээ:

	— Ай, даа, ингэхэд чамд сонины идэвхтэн сурвалжлагчийн үнэмлэх байна уу гэв.

	Тэрбээр ширээн дээр хааш яашхан тавьсан шилээ зүүж миний үнэмлэхийг уншаад:

	— Өөр үнэмлэх алга уу?

	— Байхгүй.

	— Тухайлбал томоохон сонины сурвалжлах идэвхтний үнэмлэх! 

	— Байхгүй.

	— Төв хэвлэлд юм бичдэг үү?

	— Бичдэг гэтэл дарга нэгийг санасан бололтой нүднийхээ харааг тэлээд:

	— Ингэхэд чи чинь намын гишүүн мөн билүү гэв.

	Дарга маань хоёр хоногийн өмнө намын гишүүдийн манлайллын тухай сонсгол тавихдаа намайг нэр цохон сайшааж ярьснаа мартчихсан байх нь ээ гэж би бодлоо.

	Тэр, унтарсан янжуураа авч зуугаад халаасаа хэд тэмтэрснээ, 

	— Чүдэнз байна уу гэхэд нь гаргаж өгвөл 

	— Аа чи чинь тамхи татдаг юм бий, архи уудаг уу!

	— Үгүй.

	— Огт амсдаггүй гэж үү! гэснээ за яах вэ ойлгомжтой байна. Бичсэнээ нааш нь...гэлээ.

	Тэр, хөх будгийн харандаа барьж миний бичсэн хуудаснаа харц тогтоов. Эхлээд баахан хайнгууд янзтай гүйлгэн уншиж байснаа зог тусан хойшоо гэдийж сандлынхаа түшлэгийг налаад:

	— Ерөнхий нягтлан бодохын нэрийг энд заавал оруулах хэрэг байна уу даа. Хэдийгээр ноцтой алдаа гаргадаг ч гэсэн олон жил ажилласан төлөв томоотой хүн юм шүү дээ.

	— Үндсэн баримтын дагуу л оруулсан юм.

	— Мөөн! Баримт ий! Баримт ч баримт, гэхдээ энэ нөхөр чинь манай удирдлагын бүрэлдэхүүнд зүй ёсоор ордог хүн шүү хө гэв.

	Дарга магнайныхаа арьсыг хөмсөгнийхөө хооронд бөөгнүүлэн хунируулж цааш нь шуналтай нь аргагүй хэсэг уншсанаа нэг өгүүлбэрийн дээгүүр харандааныхаа балыг хугалах шахам зураад миний царай өөд зэвүүцэнгүй харж:

	— Орлогч дарга Загдын нэрийг хэн энд оруул гэсэн юм бэ!

	— Хэн ч оруул гээгүй. Би л болсон явдлаас жишээ...

	— Ахай мөөн! Ингээд дарга маань хэн нэг нь харчих вий гэсэн шиг яарч Загд гэсэн нэрийг сохлон баллав.

	Дарга цааш нь бүр үсэг бүрийг бүртгэх мэт уншсаар бас л хэдэн мөрдийн доогуур зурмагц харандаагаа ширээн дээр шидэж:

	— Чи ер нь ингэхэд манай энд хэдэн жил ажиллаж байгаа билээ!

	— Гурван жил.

	— Мөөн! Тэгнэ ээ тэр... урьд нь хаана ажиллаж байсан бэ!

	— Худалдаа удирдах газар.

	— Ухай албан тушаалаас буусан хэрэг үү!

	— Үгүй би саналаараа...гээд ярих гэтэл дарга үг тасалж:

	— Удирдах газрын хэлтсийн даргын нэрийг энд ингэж дурдаж болох уу? Нөхөөр! Бодоорой! Эд чинь албан тушаалын хувьд дээгүүр «постод» байгаа, цаашдаа ч байх улс шүү дээ хө.

	Түүнээс гадна... удирдах зарим хүний хариуцлага сулын улмаас... гэж чи бичиж, энэ зарим хүн гэдэг чинь хэнийг хэлээд байна вэ? гэж дарга надаас асуугаад урдаас минь нүд цавчилгүй ширтэв.

	— Орлогч дарга, ня-бо нарыг... л гэтэл минь 

	— Ухай, орлогч, ня-бо нарын нэр ч тэртэй тэргүй гараад л байна шүү дээ гээд хэсэг дуугүй суув. Тэгээд:

	— За хө, чи үүнийгээ намын үүрийн даргад үзүүлсэн үү!

	— Үзүүлсэн гэвэл дарга:

	— Мөөн гээд бас л дуугаа хураачхав. Тэгж тэгж тасалгааны агаарыг тэр чигээр нь сорох мэт тун урт амьсгалаад арай гэж цааш нь уншив.

	Өгүүллийн сүүлийн хэсгийг үзээд дарга овоо тайвшрах шиг боллоо.

	— Харин ээ хө нярвын нэрийг оруулах уу, яах вэ! Уг нь манай тэргүүний л хүн байсан юмсан гэв. Ингэж уншсаар дарга сүүлчийн хуудасны хэдэн мөрөнд харандаа хүргэсэнгүй толгой дээш өргөж:

	— Зүйтэй! Энэ зүйтэй! гээд морин тэрэгчин Самдангийн нэрийн тушаа цэг хатгав.

	Дарга маань тэгээд бүр нэг санаа нь амарсан бололтой:

	— Бид үүгээрээ ярилцана. Чи явж бай гэж над хэлэв. Үнэндээ тэрэгчний нэрийг өгүүлэлд ер хэрэггүй оруулснаа би ч ухаарч авлаа.

	Маргааш нь дарга намайг дууджээ. Сонинд өгөх шүүмжлэлийг хэрхэн засах тухай зөвлөнө гэдэгт би итгэж байлаа.

	Ширээнд нь ойртон зогстол:

	— За чи үүнийгээ ав! Юмыг товч тодорхойнхон бичиж сураач! Иймэрхүү юм засаж залруулах л гэж хамаг цагаа барчих юм гэж уцаарлан өгүүлэв.

	Би ч эрээн цоохор хэдэн хуудсыг даруй авч гараад үзтэл, «Тооцоо тоо бүртгэл будлиантуулж нэр бүхий хэдэн хүн, улсын хөрөнгө сүйтгэж байхад морин тэрэгчин Самдан сонор сэрэмж алдан албан газрын агуулахаас бараа таваар ачиж тэдэнд хүргэн өгч байжээ» гэсэн өгүүлбэрийг «хурц» шүүмжлэлийн үндсэн баримт болгон бичсэн байв.

	1968 он

	
МИНИЙ ШИНЭХЭН ХОНГОР

	 

	Би Анагаах ухааны дээд сургууль төгссөний диплом өвөртлөөд дайллагад баяр хөөртэй орж билээ. Тэгээд цааш яаснаа сайн мэдээгүй нь халуун ундаа даах савгүйдсэн хэрэг биз.

	Нар мандах үеэр би чинь хархан үстэй гоолигхон бор хүүхний дэргэд байж байлаа. Санамсаргүй таарсан хонгор минь давхраат алаг нүд жигд цагаан шүдтэйг нь яана.!

	— Би чамд бантан хийж өгөх үү гээд тэр минь инээмсэглэв. Эргэн тойрноо харвал хоёулхнаа байлаа. Түүнээс хойш бүжгийн хүрээлэн кино театрт намайг шинэхэн хонгороо дагууланхан сэтгэл ханамжтай явж байсныг танил нөхөд минь андахгүй.

	Би хүүхдийн эмчээр ажиллав. Амбулаторид үзлэг хийхээс гадна найз нар, танил нөхдийнд уригдан очиж, хүүхдийн булбарайхан чээж чагнан эмийн жор бичиж өгч явдаг болов. Түүнээс хойш удалгүй хүмүүс, намайг муугүй эмч гэж үздэг болсон нь шивэр авир ярианаас дуулддаг байлаа.

	Нэг өдөр шинэхэн хонгор Гандиймаагаа дагуулам салхинд гарч, цэцэрлэгт зугаалахаар тайвуухан алхаж явтал урдаас нэмгэн цоохор цувтай өндөр өсгийт гуталтай хүүхэн тов тон алхлан ирж:

	— Сайн байна уу гэж инээмсэглэн мэндэлсэнд би мөн:

	— Сайн, сайн байна уу гээд инээмсэглэтэл Гандиймаа намайг хяламхийх шиг санагдав Сайхан хүүхэн ч зөрж өнгөрлөө. Тэгтэл манай хонгор «Энэ хүүхний хөлийг, шал майга юм Инээж байгааг нь ээ. Өөрөө инээчихлээ л гэж бодоо байх даа...» гэсэнд би танил хүүхнийг маань муу тийш нь хандуулах гэсэн шинэхэн хонгорынхоо санааг гадарлаж «Энэ хүүхэн... үгүй эднийх эртээд надаар хүүхдээ үзүүлсэн юм» гэтэл Гандиймаа надтай хөл нийлүүлэн алхалж явснаа алдаж эхэллээ.

	Бид хоёр залуучуудын цэцэрлэгийн дотуур орж явган хүний зам даган зугаалагч олон хүнтэй дайралдав. Ёр нь энэ цэцэрлэгт, бямба гаригийн орой хөл хөгжөөн ихтэй байдаг. Урьд нь манайхтай айл байсан охин, дүүгээ хөтлөөд зугаалж явлаа. Тэр намайг хармагц танилын урьхан харцаар ажихад нь би юуны урьд «Их зантай болчхож гэж хэлэлцэх вий гэхээс болгоомжлон сайн байна уу? Энхээ» гээд хариу сонсъё гэж хүлээлгүй зөртөл Гандиймаа:

	— Энэ охин хэддүгээр ангийнх вэ? гэсэнд

	— Аравдугаар ангийнх гэвэл, 

	— Хар багаасаа юун жигтэй бүдүүрчихсэн юм бэ дээ! гэв.

	Цааш хэд алхаад баруун гар тийш эргэх зуурт «Гай газар дороос гахай модон дотроос» гэгчээр «Сайн байна уу? » гэх танил дуу дахин сонстоход би сандарсхийж хажуу тийшээ харвал ашгүй, миний найз хархүү явжээ.

	— Сайн, сайн байна уу гэтэл тэр «Чи ангийнхантайгаа уулзаж байна уу! Сая энд Алимаа явж байна. «Чамайг цэцэрлэгийн хайсны хаалгаар орчихлоо». Гэж тэр надад хэлсэн»! гэхэд цааш нь олон юм ярих вий гэж төвөгшөөсөн би ч түүнээс салан холдохыг яаравчлав. Найз минь ч тэгсхийгээд миний бодлыг гадарласан мэт шалмагхан алхлан одлоо. Гандиймаа минь өлмийгөө ширтэн хэдэн мөч дуугүй алхсанаа «Алимаа гэж хэн юм бэ!» гэв. Тийм асуулт гарна гэж би мэдээд урьдаас бэлтгэлтэй байсан учир түүнийг бараг хэлж дуусаагүй байхад нь залгуулаад «Анагаах ухааны дээд сургуульд надтай хамт таван жил суралцсан юм» гэж томоохон өгүүлбэр ширүүхэн хэлсэн авч, миний шинэхэн хонгорын санаа амрах яагаа ч үгүй бололтой. Алимаа гэж дунд сургуульд байхдаа дандаа муу суралцаж анги улирдаг байсан сэвхтэй годгор хөх хүүхэн үү? гэхээр нь. Үгүй гоолигхон цагаан хүүхэн бий шүү. Сурлагаар ч сайн! гэвэл одоо л зарим хүнд тийм сүрхий харагдахаар болчхож л дээ. Түүнээс биш царай муутай л юм ! байсан даг. Тэр Алимаа энэ жил Анагаах ухааны дээд сургууль төгссөн байх учиртайдаа гэж өөрийнхөө төсөөлөн бодож байгаа хүнийг мөн! гэж батлахыг оролдлоо.

	Би тэр орой хэр зэрэг зугаалсан бэ уншигчид аа!! Та төсөөлөн бод л доо. Бушуухан харихыг яарч явтал миний ээжтэй үерхдэг Дугармаа гуай дайралдлаа. Би түүнийг хэзээний хүндэтгэдэг учир зориуд тосон очиж, амрыг нь эрж хэдэн үг солив. Энэ авгайтай уулзсан даруйд Гандиймаа дуугүй явсан боловч гэрийнхээ үүдэнд ирээд: Манай Улаанбаатарт залуумсаг зантай авгайчууд зөндөө байх юм аа. Хөгширч унах гэж байж, тэдний маяглахыг нь яана. Зарим нь залуухан эр харахаараа байж ядсан мэт саамганаж харагдах юм. Эрэгтэйчүүд ч гэсэн тэдний өдөхөд хайлчих шиг болдог гэх зэргээр үглэж байв.

	Тэр оройноос хойш би шинэхэн хонгорынхоо хамт олны хөл хөгжөөнт газар явахаас зүрхшээх болж билээ. Ажил дээр байхад дэндүү олон утасдахыг нь яршигтай гэхгүй бол миний хонгор харин над хоёр гурав хоног түвэг их учруулсангүй. Тэгтэл нэг үдэш манай саахалтын танил охин орж ирээд «эгч таныг хүүхэд үзэж өгөөч! гэж байна. Хүргэн ахыг гадаадад явчихсан хойгуур манай дүү гэнэт халуураад.. сандаргаж байна» гэлээ шүү. Ядаж тэр охин хүргэн ахыгаа гадаадад явсныг Гандиймаагийн дэргэд юунд хэлэв дээ гэхээс би байж сууж ядав. Тэгэвч тэр охин миний зовлонг яаж гадарлах вэ дээ. «Үгүй» гэх эрх надад үгүй тул тэднийд очсон юм.

	Эргэж ирээд хаалганыхаа хонхыг дарж шатаачих шахсанаа би хүнд хэлэх дургүй юм шүү. Тэр шөнө миний хонгор:

	«Эмч түүний дотроос хүүхдийн эмч шиг шал дэмий мэргэжил алга...» гэж батлахыг улаан цайм оролдлоо. Би түүнийгээ тайвшруулахын тулд

	— Удахгүй өөр тасгийн эмч болно гайгүй гэвэл Гандиймаа:

	— Ямар тасгийн гэж байна.

	— Эмэгтэйчүүдийн эмч болъё гэж бодож байна гэлээ.

	— Тэгээ! Тэг! чамд тийм л ажил таарна Чамайг танихгүй эм хүйстэй амьтан энэ Улаанбаатарт алга. Гайгүй байна аа, чам шиг нь... гээд хөнжлөө нөмрөн цаашаа харж хэвтлээ.

	Намайг мэргэжлээ солихыг үнэндээ хэн ч зөвшөөрөөгүй учир Гандиймаа намайг сүүдрээс минь дутуугүй дагадаг боллоо. Тэгээд би арга барахдаа тэмдэглэлийн жижиг дэвтрийн хуудсыг бүсгүй хүний нэрээр дүүргэж ард нь аль түрүүн санаанд орсон утасны дугаар бичиж гэр дэх ажлынхаа ширээн дээр мартсан болж орхидог боллоо. Түүнээс хойш хонгор минь хэчнээн олон хүний албан тасалгаа гэрийн утсанд залгаж тэдний уурыг хүргэснийг бүү мэд! Нэг орой чарлан уйлж бяцхан дэвтрийг минь урж хаяад чемоданаа барин гарах гэхэд нь би түүнийхээ магнай руу унжсан шанх мэт тайрмал үсийг илбэнхэн тал өгьюү гэтэл, тэр улам гаарч намайг «үлгэр жишээ шалиг амьтан» гээд хаалга саван гарч шат руу дэгдэн гүйх чимээ сонстоход зүрхнээс минь зүүлттэй байсан үл үзэгдэх туухай унах шиг сэтгэл амсхийж билээ.

	Гандиймаа бид хоёр танил эмэгтэй хүнтэй дайралдалгүй номын дэлгүүрээр тайван явж байхдаа нэг төгрөгөөр худалдаж авсан тэр бяцхан дэвтэр хэн хэний маань амьдралд ийнхүү санамсаргүй тус хүргэдэг байна шүү. 

	1967 он

	 

	
МАЛГАЙ

	 

	Бид орлогч даргынхаа барааг харахаас эмээдэг байж билээ. Тэр аашилж загнадаг ч хүн биш, зан муутай ч дарга биш матаж гүтгэдэг ч хүн биш. Гэхдээ л биднийг залхааж байжээ. Орлогч даргын бараа харагдвал үзээгүй юм шиг өнгөрөөж байя гэж агрономич бид хоёр хэлэлцэж тохирсон билээ.

	Тэр жил би тариа хадаж байлаа. Комбайн сааталгүй, тэнгэр цэлмэг, ажил овоо урагштай байжээ. Нэг өдөр агрономич ойрмогхоноос намайг дуудав. Би нэг мөр гүйцээгээд комбайнаа унтрааж агрономичийн дэргэд очтол тэр над нэг хэрчим тарвас өгөөд.

	— Амныхаа цангааг түр ч гэсэн гарга гэлээ. Бид хоёрын суухыг орлогч дарга Жамбаа гуай харчихжээ, тавиад хүрч ирдэг байна шүү.

	— За та нар чинь яагаад ингэж налайчхав. Агрономич та удирдах хүн байж ингэж уруу татаж болохгүй дээ. Нөхөд минь өнгөрсөн нэг минут эргэж ирэхгүй гэж мэднэ биз. Энэ үгийг хэн хэллээ? Аль вэ, Хүрлээ чи хэлээд орхи. За тийм. Тэгвэл «Цаг бол алт» гэж хэн хэллээ? Мөн... зүйтэй. Нөхөд минь цагийг зөв ашиглах тухай манай намын хорооны товчооны хэддүгээр тогтоол хэдний өдрийн хэдэн цагт гарлаа? За тийм. Тэгвэл ингэж байж таарах уу? гэж шалгааж байтал нь би Жамбаа даргын дэргэд байгаагаа мартаж, тарвасын жижиг хальс шидэж орхижээ. Жамбаа дарга түүнийг юунд эс ажих билээ.

	— Агрономич чи Хүрлээгийн юу хаясныг харав уу? Арвилан хэмнэлт бол социализм байгуулахын юу нь гэдэг билээ? Ширхэг будааг ч ариглаж арвилах ёстой. Нэгэнт мөнгөөр авсан тарвасаас хаях юу байх билээ гээд тамхиа ороох зуураа гар нь чичгэнэж яльгүйнхэн асгаснаа шалавхан хөлөө жийж үрэн таран хийв.

	Би тариагаа хадах сан гэхээс байж ядан өндөлзөж Жамбаа даргын бэрх харцанд мөн л өртөж орхив. Тэр магнайнхаа арьсыг үрчийлгэн намайг тун ч зэвүүцэнгүй харснаа:

	— Ийм л тэвчээргүй байгаа юм. Социализм байгуулахад нөр их тэвчээр хэрэгтэй гээд яриа нь шинэ сэдэв рүү орлоо.

	Жамбаа даргын таниулга эхэлснээс хойш цаг гучин минут өнгөрсөн боловч чухам юу юу ярьсныг нь нарийн тогтоож чадсангүй. Лав л арвилан хэмнэлтийн тухай өдий төдий иш татаж, хөдөлмөрийн хуулиас, эрүүгийн хууль руу шилжиж орсноо дахиад л цаг ашиглах тухай лекцэлж билээ. Яг тэр үед нь би тэвчилгүй цагаа харж Жамбаа даргын царай хувьсхийжээ. Тэр намайг ширүүн харж хэлсэн нь, 

	— Нөхөр минь, хүний яриа ялангуяа ахмад хүний үгийг тэвчээртэй сонсож, тэднийг хүндэлж сур. Залуу үеийг хувьсгалт дайчин уламжлалаар хүмүүжүүлнэ гэдэг бол чухам эндээс л эхлэх учиртай юм гээд урсгаж гарлаа.

	Агрономичийн нойр хүрсэн янзтай нүд анилдам завдахад Жамбаа дарга түүнийг бас хяламхийж:

	— Үгүй, залуу улс та нар хатуужилтай байгаач. Ганц хоёр шөнө нойргүй ажиллалаа юм биз. Би залуудаа эх орныхоо дархан хилийг манаж байхдаа... гээд шинэ сэдэв эхэллээ. Жамбаа даргыг өөр тийш харахыг нь овжиноо завдаж цагаа харж амжтал бид хоёр цаг хагас сул зогссон байв. Миний комбайныг эвдэрчээ гэж бодсон бололтой бусад комбайнчид дөхөж ирснээ Жамбаа даргын барааг хармагц даруй учрыг мэдэж холдон одов.

	Уулын сүүдэр хүүшилж сэрүү оров. Нөхөд минь наран сөрөг ухаа тоос татуулан шаргал талбайн нэг талаас бараан зурвас гаргаж харагдав. Орлогч даргынхаа таниулгыг аргагүйн эрхэнд бид хүндэтгэн сонсжээ. Тэгтэл ашгүй жинхэнэ дарга орлогчийгоо дуудаж агрономич бид хоёр тус тусынхаа ажилд яаран оров. Түүнээс хойш би Жамбаа даргын барааг холоос хармагц зам даялах буюу эсвэл үзээгүй мэт өнгөрөхийг хичээж явдаг болсон юм.

	Харин дараа жилийн нь хавар би ахиад нэг удаа гэнэ алджээ. Намайг гудамжид явж явтал кино механикч дуудаж «Мотор оруулалцаад өгөөч» гэв ээ. Би түүнд дэм өгч, клубт гадуур хүрэмтэйгээ санамсаргүй явж байтал Жамбаа даргатай халз тулгарчээ. Би хаашаа ч зайлж амжсангүй. Зайлъя ч гэсэн сандарсандаа нүд юм үзэхгүй бүрэлзэж байлаа. Мэдээж хэрэг, тэр намайг дагуулж контортоо аваачлаа. Би тэнд нар чанх орой дээр байхад ороод, жаргах үеэр гарсан юм. Жамбаа дарга намайг яриагаа тэмдэглэж ав гэсэн учир бүр ч ядаргаатай байжээ.

	Би таниулгын сэдвийг олшрон унжрахаас болгоомжлон огтхон ч илүү дутуу хөдөлгөөнгүй, тэр ч байтугай ханиахгүйг хүртэл хичээн биеэ барьж суусан юм. Ашгүй дарга маань надад санаа тавьж «Үүнээс хойш зөв боловсон хувцаслаж, урлаг үзвэрийн газар орохдоо гадуур хувцсаа заавал тайлж бай. Мэдэв үү. За ингээд яв» гэх нь тэр. Би ямар ч илүү хөдөлгөөнгүй цэргийн хүн шиг цэх алхан гарч одлоо.

	Тэгтэл харин нэг бүдрэхээр долоо бүдэрнэ гэгчээр би малгайгаа Жамбаа даргын өлгүүрт мартжээ... Авъя гэх хэцүү, орхиё гэтэл уг «дутагдал» хүндэрч маргаашийн ажлын хамаг цаг үрчхэж болзошгүй санагдав. «Нэгэнт өнөөдөр амралтын өдөр тул дүүрсэн хэрэг эргэж ороод үзье» гэж шийдээд хаалгыг нь тогшвол орлогч даргын «За» гэх сөөнгөдүү нарийхан дуу тасалдан улам ч доожоогүй сонстов.

	— Даргаа уучлаарай! Энд би малгайгаа мартчихаж... гэтэл минь

	— Залуу хүн байж ийм л одоо салан задгай байгаа юм даа гэж Жамбаа дарга шогшроод «Аль вэ, наашаа суу!» гэх нь тэр. Хэрэв охин нь гүйн ирж:

	— Аав аа, ээж таныг хоолоо халуунд нь ид гэж байна гээгүй сэн бол амралтын өдрийн тэр шөнө бид хоёр лав л нойргүй хонох байсан байх. Түүнээс хойш Жамбаа даргатай дайралдчих вий гэхээс миний яс бүр хавтайх болсон билээ.

ХААЛГА ТОГШИХЫН ӨМНӨХӨН

	 

	Энэ баяраар заавал наргина шүү гэж Дэмидмаа нөгөө хоёрыгоо ятгав.

	— Ёстой, ёстой...ганц удаа ганхаж гуйвж харьсан ч яадаг юм бэ! гэж Шараа дуу алдан эгүүлэв.

	— Тэгье яах вэ. Харин Товуудорж томилолтоор хөдөө явна. Хэдэн хүүхдээ яаж аргалдаг юм билээ, байз гэж Хандсүрэн хэлэв.

	— Цаадах чинь эзгүй тусмаа ванлий шүү дээ. Хүүхдүүдээ, цоожлоод орхичих! Юу алзах вэ! Би л гурвыгаа нэг өрөөнд оруулж хаалгыг нь түгжээд явчихдаг юм гэж Шараа хэлэв.

	Дэмидмаагийн нөхөр гадаадад суудаг. Тэднийд цэнгэхээр тохиролцсон ёсоор тэр гурав болзсон цагт тал талаас ирцгээхэд хүүхдүүдээ ээжийндээ хэдийнээ хүргэж өгсөн Дэмидмаа нөхдийгөө хүлээж суув.

	Аяганы ширээн дээр архи янжуур тавьж, хоол зууш зэхжээ. Тэд эхлээд хэдэн хундага дараа дараагаар тогтоосон учир хамгийн түрүүнд Хандсүрэнгийн хацар улайв.

	— Чи ч бүр юу ч даадаггүй амьтан юм аа. Би бол ууна ч, даана ч, нөгөөдүүлийг ирэхээр бүжиглэнэ ч... Аль вэ Дэмээ цаана чинь твистийн олигтойхон ая байна уу, тавиач! гэж Шарааг давамгайлж суухад Хандсүрэн ар тийшээ сэтгэл зовж:

	— Өнөө хэд маань яаж байгаа бол гэвэл. Шараа:

	— Хэ, Хандаа, чи ч аягүй бол үхэж чадахгүй хүн юм. Ганц хоног гэрээ мартах арга алга уу!? гэхэд Дэмидмаа тосон авч:

	— Ёстой, хэзээ үхнэ гэж хөөтэй тогоотой зууралдаж суух вэ. Би сүүлийн үед гэрээс гарах сан гэхээс байж яддаг болсон гэхэд Шараа:

	— Зөв! гэж хэлэнгүүт босон харайж, толины өмнө очоод, нүднийхээ харцыг янз бүр болгон харж:

	— Хн, шал дэмий... хэрэв би Сүхбаттай суугаагүй бол өдийд... хн, гай шүү. Тэр нэг үдэшлэг дээр хамт бүжиглээгүй бол бид хоёр танилцах ч үгүй өнгөрөх байсан юм гэхэд Дэмидмаа:

	— Би ч гэсэн айлын хүүхдийн найрт очоогүй сэн бол Самдантай лав нийлээгүй дээ. Дараахан нь нөгөөдөх маань над сүйд болсон юм. Үгүй, би үнэхээр азгүй хүн шүү. Самдантай суумагц л хөл хүндтэй болсондоо гэвэл Шараа шүүрс алдах мэт болж:

	— Би ч аргагүй эндсэн юм аа. Сүхбат муу хог шкода унаж ирээд л... орой хичээл тарахад хүлээгээд бүрзийтэл зогсож байдаг болсон юм. Харин тэгтэл надтай гэр бүлийн товчоонд бүртгүүлснийхээ нөгөөдөр машинаа мөргөлдүүлж хэмхэлсэн шүү. Хн, ёстой хэрэг алга гэхэд Дэмидмаа залган авч:

	— Би л байхгүй юу... Юу гэж найран дээр очив оо! Самдан тэр найран дээр нэг их сүрхий хүндтэй амьтан л байсан... Хүүхнүүд хүртэл мань хүнийг бусдаас онцгойлж байх шиг санагдсан. Самдан тэр айлын хүүхдэд бийлэгжүү бэлэг өгснийг нь яана. Харин тэгтэл сүүлдээ өдөр шөнөгүй ном шагайсаар суугаад яагаа ч үгүй байхад үсээ бууралтуулж байгаа юм.

	Үеийн хоёр хүүхний ингэж ярилцахыг сонсож талимааран суусан Хандсүрэн бодлогошронгуй янзтай:

	— Би ч гэсэн тэр жил Гурван нуурын амралтад яваагүй бол Товуудоржтой суухгүй байсан байхаа гэж гунигтайхан өгүүлэв. Тэгтэл хаалга тогших чимээ гарчээ.

	1969 он

	 

	
ТЕХНИКЧИЙН ЭЗГҮЙД

	 

	Хэдэн жилийн өмнө билээ. Нэг сангийн аж ахуйд хар үнэг өсгөж эхэлжээ. Монгол хүн таван хошуу малаа дөрвөн цагийн эргэлтэд бэлчээр дагуулан маллаж, арвин туршлага хуримтлуулсан ч өөр янз бүрийн адгуус, амьтан өсгөн үржүүлэх дадлагаар төдий л зузаан биш байсан цаг.

	Бага үдийн хэрд сангийн аж ахуйн баруун толгод дээгүүр тоос татуулан гарч ирсэн ГАЗ— 69 машин зочид буудлын үүдэнд зогсов. Хар саравч зүүсэн хижээл насны бүдүүн эр машинаас уухилан бууж, хүрэн савхин дээлийнхээ халаасанд гар шургуулан угтах хүн хүлээгээ юу гэлтэй, дээгүүр харан зогсож байтал, монгол дээлтэй ахимаг насны жолооч нь түүний албан хэрэг бүхий хавтсыг авч өгвөл, тэр хүн дээгүүр харсан чигээрээ авч сугавчлаад, зочид буудлын хаалга чиглэн алхав. Урдаас нь буудлын үйлчлэгч малигархан шар хүүхэн гарч ирэхийг үзээд «Миний эхэлж үг дуугарах зиндааны хүн хараахан биш» гэж зочин хүн санав уу гэлтэй хүүхнийг огт хараагүй мэт байлаа. Үйлчлэгч хүүхэн:

	— Та нар байр авах гэж явна уу? гэхэд жолооч нь:

	— Тийм ээ хүүхээ. Энэ дарга сангийн аж ахуйн удирдах газраас яваа юм гэсэнд «Байр өгье» гээд хүүхэн уриалагхан эргэж, үүдний жижүүрийн ширээнээс зузаан дэвтэр гаргаж хэдэн хуудас эргүүлэх зуур:

	— За бүртгээд авчихъя. Томилолтоо үзүүлнэ үү! гэж хэлснээр жолооч өврөө суйлав. Харин савхин дээлт дуулаагүй юм шиг зогсож, зочид буудлын дотоод тохижилт хэр болохыг хянамгайлан ажиглаж буй бололтой адар өөд өлийн ширтэж:

	— Энэ дээрээс чинь бороо цасны ус гоожсон юм уу?

	— Тийм, зуны үерээр жаахан ус нэвчиж... гэвэл:

	— Үгүй ер нь ийм юм барих гэж дээ. Мөн хэцүү еэ гэжээ.

	Үйлчлэгч хүүхэн үүргийн ёсоор томилолтын нь хуудсыг үзэхийг хүссэн болов ч тэр хүн гаргах янзгүйд жолооч нь:

	— Манай даргыг наанаа биччих дээ хүү минь. Нэр нь Цэвээн. Удирдах чухал албаны хүн гэв.

	Хүүхэн тэдэнд байр зааж өглөө. Цэвээн тэр тасалгааны босго алхмагц эргэн тойрон ажиж:

	— Энэ чинь танай үндсэн юу... гол зочид буудал биш биз?

	— Мөн. Манай аж ахуй ерөөсөө ганцхан ийм буудалтай.

	— Ахай, энэ олон орыг хараач. Сургуулийн хүүхдийн нийтийн байр шиг. Өөр тохилогхон өрөө алга уу?

	— Бий нь ч бий. Манайх дээд зэргийн өрөөндөө албаны тусгай хүмүүсийг байлгадаг юм.

	— Мөөн. (Үйлчлэгч ирсэн хүнд хоол унд захиалахаар яаран гарав).

	Цэвээн жолоочдоо хандаж:

	— Чи цаад хүндээ олигтойхон таниулаад орхиоч. Энэ олон амьтны дунд яаж байх вэ дээ гэснээр жолооч үг дуугүй гарав.

	Цэвээн малгайгаа авч шингэн буурал халимгаа жишүү хойш нь самнаж, батгатай нүүрээ хэд хэд илбэн тольдоод, үе үе хоолойгоо засаж суув. Цэвээн түйвэргэн залхаагч долоон хүүхэд, яншаа эхнэрээсээ түр холдсондоо чих амар явжээ.

	— Манай дотоод дүрмээр бол энэ хүн тусгай өрөөнд байрлах учиргүй л юм байна. Гэхдээ яах вэ, өөрийнх нь хүссэнээр оруулчихъя даа гэж үйлчлэгч хүүхэн жолоочид хэлэв. Тэгээд үйлчлэгч «Удирдах газраас урьд нь ийм хүн ирж ер үзэгдээгүй. Бодвол саяхнаас тэндхийн ажилд орсон юм болов уу. Жолоочийг нь ч гэсэн танихгүй юм» гэж боджээ. Цэвээн хавтсаа сугавчлан дээд зэргийн өрөөнд ормогц хувцсаа тайлж тухлан, сахлаа хусав. Үйлчлэгч хүүхэн тийм ч наана хүн биш тул хоол ундыг зориуд түргэвчлэн бэлтгүүлээд «Даргын» суугаа өрөөнд орж:

	— Та үдийн хоол зооглоно уу?! гэж хэлээд, ямар нэгэн гэдэн годон байхгүй, ёс намбатай ухран гарсан нь Цэвээнд сүрхий таалагдаж «Намайг элэг барьж болохгүйг энэ хүүхэн ойлгож сүйд болж байна даа, зайлуул» гэж санажээ.

	Үс нь буурал ч хэрсүү суугаагүй хүн хааяа байдаг шүү дээ. Тэдний нэг нь Цэвээн юм. Жилийн өмнө тэр түр сургууль хийснээс хойш суга дэвшсэн нь энэ билээ. Цэвээн тавагтай шөл хэдэнтээ халбагадаж:

	— Та нар чинь хоолондоо ногоо яасан бага хэрэглэдэг юм бэ? гэсний хариуг хэн ч хэлээгүй учир сайхан хоолыг дор нь гулгуулж орхив. Хоолны дараа Цэвээн сангийн аж ахуйн ерөнхий механикчийг дуудуулав. Дарга нь гадаадад явсан, намын хорооны дарга, ерөнхий агрономич зэрэг удирдах хүмүүс үр суулгах талбайд гарсан учир шинэ албан ажил дөнгөж хүлээн авсан механикчийг Цэвээн дагуулж, шалган зааварлаж эхлэв. Түүний орсон газар бүр бараг өөгүй сайн байсан тул зааварлах тушаах авьяасаа үзүүлэх завшаан түүнд олдож өгөхгүй байжээ. Оройхон хэрд хар үнэгний байранд ирэв. Цэвээн үнэг малладаг нэг хүүхний дэргэд очиж:

	— Энэ үнэгнүүдийн чинь өнгө зүс яагаад ийм өөр өөр байна вэ? Хүүхнүүдийн шуба хийнэ гэвэл стандартад таарах юм уу? Мэдээж хэрэг маллагаа нь жигд биш ээс шалтгаалж байгаа даа. Эсхүл тэжээл тааруулахгүй байгаа биз. Үнэгэндээ ямар хоол өгч байна вэ? гэхэд:

	— Мах л голлож өгдөг юм.

	— Аль вэ тэр мах нь хаана байна?

	— Энэ байна. Ийм л мах өгч байгаа.

	— Үгүй та минь, юу гэсэн үг вэ. Амьтан гол зогоохын аргагүй зовлого байна шүү дээ. Нөхөд минь гадаадаас авчирсан сайн үүлдрийн амьтан сүйтгэж, улсад баахан хохирол учруулах нь дээ.

	Тэр хараач та минь. Ийм хоол идээд наад амьтад чинь яаж тэсэх юм бэ?! Одоохон тарган мах авч ирж өг! гэж тушаал буулгав.

	Зоотехникч маань л ийм мах өгч бай гэж жор зааж өгсөн юмсан гэж үнэг маллагч эмэгтэйн хэлтэл:

	— Юу гэнэ ээ, хаана байна. Тэр зоотехникч чинь.

	— Манай зоотехникч эмч хоёр зэргэлдээ сангийн аж ахуйд туршлага судлахаар явсан.

	— Үгүй, нөхөд минь энэ чинь дэндүү хариуцлагагүй байна шүү. Цэвээн тэмдэглэлийнхээ дэвтрийг гаргаж «хар үнэг», «зовлого» «зоотехникчид нь арга хэмжээ» гэж уйгуржин монголоор таталган өвөртлөв.

	Удирдах албаны хүний шийдвэр биелүүлэхээр тэд ч сандарч, орой нь үнэгэнд тарган мах өгч, маргаашийн хоолонд гэж өөхтэй мах зэхжээ. Цэвээн өгсөн шийдээ газар дээр нь шалган үзэж:

	— Вот, ийм л байх хэрэгтэй гэж дүгнэв.

	Тэгтэл маргааш нь бараг бүх үнэг туулгаж хор идсэн юм шиг дараа дараагаар үхэж эхлэв. Яах билээ, ийх билээ гэлцсэний эцэст зоотехникч малын эмч нартаа утасдав. Тэр хоёр ч чухал зөвлөгөөний суудал онгойлгон орхиж шөнөдөө давхин ирж, үнэгний байранд шууд очиж шинжив.

	— Хэн бидний зааж өгсөн хоолны жорыг зөрч гэсэн юм бэ гэж мэгдсэн зоотехникч ширүүхэн асуусанд үнэг маллагч нэг авгай:

	— Удирдах газраас ирсэн хүн хоолыг нь шалгаж үзээд тарган мах даруй өг гэсэн.

	— Хэн тэр вэ? Хэн тэр вэ? Энэ амьтанд хэтэрхий тарган мах зохидоггүй юм. Цөм пологтож үхэх нь гарцаагүй болж гэхэд эмч мэргэжилтнүүдийн нүд их болсон харагдав.

	 

	* * *

	 

	«ГАЗ— 69» Улаанбаатарын орон сууцын нэг хороололд ирж зогслоо. Цэвээн хавтсаа сугавчлан буухад, жолооч нь:

	— За баяртай гээд тэргээ асаан давхиж одов.

	Цэвээн гэрийн зүг тайван алхахдаа «Танилтай хүн талын чинээ гэж сайхан юм даа. Хөдөө малын хөлийн тоосонд дарагдаж явахын оронд шил толь болсон байшинд сууж, иймэрхүү «амархан» зааварлах ажлыг улсын машин хөлөглөж амжуулчхаад явж байна. Болоо, болоо. Харин ажилдаа л тун чармайлттай мэдлэгтэй дүр үзүүлэхгүй бол мэргэжилтэн олонтой өдий цагт нэг л өдөр «түлхүүлчих» нь шүү. Хөдөө хэдэн жил ажилласнаа татаж би энд ирсэн юм шүү дээ» гэж давтан бодсоор шат өөд уухилан өгсөв.

	Тэр, гэртээ ормогц шууд ширээнд сууж цаас дэлгэн үзэг зэхвэл эхнэр нь түүнийг гайхсан янзтай харж:

	— Чи чинь юу болоо вэ! Замынхаа тоосыг гүвж, аяга цай ч уухгүй бичиг цаас руу тонгойгоод унах чинь!

	— Хшш, тэгэлгүй яах вэ. Ажлын хариуцлага! гэж товчхон хэлэв.

	Цэвээн бараг л шөнөжин сууж! хуруу зузаан илтгэх хуудас бичив. Түүний хэсгээс уншвал...

	Хар үнэгний хоолны чанарыг шалган үзэхэд маш муу байсан тул газар дээр нь арга хэмжээ авч, өөрийн биеэр биечлэн оролцож тарган махан хоолтой болголоо. Харин уг ажлыг гардан ажиллаж байсан зоотехникч дээр арга хэмжээ авах санал оруулж байна... гэх зэргээр бичжээ.

	Маргааш өглөө нь ажил цуглах цагаас өмнө албан тасалгаандаа очиж сайх илтгэх хуудсаа уншин, энд тэнд нь нэмэлт оруулж байтал нөхөд нь орж ирцгээв.

	— За Цэвээн гуай сайн явав уу?

	— Сайн, сайн! яриагүй гэж хэлээд Цэвээн

	«Дарга бий юу? Орлогч ирсэн үү?» гэх мэтийн асуултынхаа хариу сонсож суутал даргын туслах хүүхэн: 

	— Цэвээн гуай таныг дарга дуудаж байна гэчхээд «за» гэхийн завдалгүй гарав. «Намайг өөр чухал ажилд томилох нь юм болов уу» гэж бодсон Цэвээн дөмгөрхөн алхалсаар даргын албан тасалгааны хаалгыг болгоомжтойнхон татав. Тэнд намын хорооны товчооны гишүүд сууж байлаа.

	Олон хар үнэг гэнэт үхсэний шалтгааныг дурдсан мэдээ боронзон шугамаар дамжин, Цэвээнээс түрүүлж ирснийг тэр яахин мэдэх вэ? Дарга товч сонсгол хийхэд Цэвээний цахир хөвөөт нүд аягандаа багтаж ядна уу гэлтэй эргэлдэж царай нь чинэрэв. Дарга цааш хэлэхдээ:

	— Нөхөр Цэвээн эндээс зарим ховор эм хэрэглэл аваад, тус сангийн аж ахуйд маргаашийн дотор эргэж оч. Нөхдөөсөө уучлал гуйж, түрүүчийнхээ мулгуу шийдвэрийг залруулж ир гэв. Цэвээн яах ч учраа олохгүй балмагдан сандарснаа «Надад болох уу» гээд суудлаас босож:

	— Одоо очиход ч үнэхээр эвгүй байна... гээд ярих гэтэл тэртээ булангаас намын хорооны нарийн бичгийн дарга намхан шар хүн:

	— Намын хүмүүс бид дутагдлаа илэн далангүй засаж мэргэжил мэдлэгээ дав даруй дээшлүүлэх нь зүйтэй хэмээн тас нясхийхэд, өөр нэг нөхөр

	— Таны үндсэн мэргэжил юу билээ? гэхэд

	— Тогооч гэж... зөөлхөн дуугарвал Цэвээний дотно найз боловсон хүчний эрхлэгч ширээний буланд гутлынхаа өлмийг ширтэн дуу шуу ч үгүй сууж байлаа.

	— За ийм байна. Одоо яв! Унаа албан томилолтын зардлын талаар жич ярилцана гэж дарга хэлэв. Цэвээн суудлаасаа босож гарахыг завдсан атал хаалга олохгүй сандрав. Чингээд дадсанаар нь гуанзныхаа эрхлэгч явсан бол юунд ингэж нүүр улайх билээ гэж боджээ.

	Түүнийг сангийн аж ахуйн зочид буудлын үүдээр хавтсаа сугавчлан ороход өнөөх бүдүүн шар хүүхэн малилзтал инээн тосож мэндлэнгүүт бүртгэлийнхээ дэвтрийг, нээж:

	— За та томилолтоо үзүүлчих дээ гэхэд Цэвээн ч уриалган өврөө уудлав.

	— Дарга минь, манайх жаахан бэрхшээлтэй байна. Люкс өрөө энэ удаа зайгүй дээ гэхэд Цэвээн:

	— Зүгээр, зүгээр гэж ээрэн хэлэв.

	Хүүхэн «зүгээргүй гээд ч яах вэ дээ» гэж тохуурхан бодоод, Цэвээний урьдын маадгар тайван хөдөлгөөн алга болсныг ажиглан инээд нь хүрч байв. Цэвээн өөрийн эрхээр амарлингуй суух ямар ч аргагүй болсон учир зочид буудлаас төдхөн гарсан авч хаашаа явахаа шийдэж ядан хэсэг үүлгэртэн зогссоноо юу ч гэсэн үнэгний байр руу очъё гэж тийш алхав. Тэр хавиар хүн үзэгдэхгүйд баярлаж явтал нэгэн шамшгар өвгөн:

	— За та хаа хүрэх нь вэ? гэж дуудсанд Цэвээн зог тусаж:

	— Үнэг малладаг өнөө... хэн сэн билээ. Нэг авгай хаана байна вэ? гэвэл:

	— Үнэг малладаг авгай хүүхэн олоон. Чухам хэнтэй нь уулзах хэрэгтэй сэн бол. Ийш нь хүн оруулахгүй шүү гэвэл Цэвээн

	— Танай дарга ирсэн үү?

	— Урьд шөнө ирсэн.

	— Зоотехникч?

	— Аль уржигдар ирсэн. 

	— Би энд ажилтай явна гээд Цэвээн үнэмлэхээ гаргавал:

	— Та хүлээзнэж бай. Манай хүн толгойтой бүгд хичээл хийж байгаа

	— Юун хичээл бэ?

	— Аа нэг зугаалагч төвөөс ирээд, зоотехникчийн эзгүйд сүйд хийсэн юм байх. Тэгээд тэр мэт хүний үгэнд хөл алдахгүй гэж ажилчин бүрд үнэг маллах зоотехникийн ухаан зааж байна, хүүхээ! гээд манаач өвгөн зам хөндөлсөн зогсжээ.

ГАНЦААРДЛЫН АЙДАС

	«Ганц мод

	Гал болдоггүй.

	Ганц хүн

	Айл болдоггүй»

	(Ардын цэцэн үг)

	 

	Сочин сэртэл манай хаалгыг хүнд гартай хүн цохиж байх шиг... Орноосоо суга үсрэн босож, муу улавчаа хааш яашхан углаж үүдэнд очоод:

	— Хэн бэ гэвэл:

	— Би байна аа гэж байна.

	— Би гэж хэн бэ гэж лавласан мөртөө өнөө л итгэмтгий цагаан сэтгэлийн харгайгаар хариу сонсолгүй түгжээг мултлав. Хаалганы тотготой чацуу нуруутай, хэзээ хаана ч зүс үзээгүй хар царайтай хүн уухилан зогсож байв. Би сандарч:

	— Та айл андуурчээ гээд хаалгаа шалавхан хаах завдтал тэр хүн хүч түрэн орохоор зүтгэлж:

	— Байз, байз гээд цаанаа хэн байна вэ гэсэн янзтай манайх руу нүдээ бүлтийлгэн ! харлаа. Харин би нэг мэдэх нь хаалгаа түгжиж авсан байв. Над тийм их хүч хурж байдаг гэж үнэндээ санаагүй явжээ. Дахиад л өнөөх том айхавтар гар хаалга хэмхлэх нь үү гэмээр дэлсэв. Зүрх минь амаар гарчих шахав. Түгжээ суга түлхэж магадгүй тул тун ч сэмхэн алхаж бичгийн ширээн дээрээс түлхүүр авч үүдээ цоожлов. Өвдөг минь салганаж байлаа.

	Аль вэ наад хаалгаа онгойлго! гэж тэр хүйтэн царайтын хэлэхэд оройн үс өрвөсхийв. Би дахиад л өрөөндөө гэтэн орж гурилын ганжин барьж үүдэндээ ирлээ. Миний ганц найдвартай зэвсэг гэвэл энэ. Өнөө хүн ч хаалга балбахаа түр зогсов. Би хаалганы завсар чих наан чагнавал тэр хүн хэржгэнэтэл муухай амьсгалах агаад хаалга руу гэнэт өшиглөв. Би сочин огло харайж холдоод:

	— Яах гээд байна аа, нөхөөр, буудлаа шүү гэж бөмбөгнөн чичрэх нүцгэн биеэ барьж ядан хэлтэл дахиад л тасхийтэл өшиглөв. Тэр үед буутай байсан бол хий буудах сан даа... ай бууны хэргийг даан ч мэдэхгүй явжээ. Чээж давчдаж богино өмдний минь түрий чичгэнэн хөдөлж байв.

	Дахиад түр чимээгүй болсон ч гэсэн би айсны улмаас хаалганд ойртон чагнаж эс зүрхлэв. Дэмий л ус балгасан юм шиг зогсож байтал нүсэр хүнд хөлийн чимээ цаашилсанд бүх бие хүйтэн хөлс даасныг даруй мэдрэв. Зүрх минь цаг мөчийг хэтэрхий түргэн тоолж байх шиг санагдав.

	— Би юунаас айв?

	— Муу хүнээс.

	— Яагаад?

	— Хамгийн гол нь ганцаараа байснаас л тэр. Болсон явдал зүүд мэт өнгөрөв.

	Гэрэл асаах гэж товчлуурт хүрснээ цахилгаан зайд цохиулсан юм шиг гараа татав. Тайвшрахын тулд цонхоор гадагш харлаа.

	Ядаж гудамжийн зарим дэнлүү унтарчээ. Манай байшингийн оройд байх гэрэл чимэглэлийн туяа цардмал зам дээр туссаны дунд нэг муухай урт сүүдэр харагдав. Сайн ажиглавал мөнөөх гайхал яах аргагүй дүрээрээ. Тэр, савхин хүрмийнхээ халаасанд хоёр гараа шургуулж, ийш тийш харж алхлан байшингийн булан тойрч далдрав. Тэр хүн түрийтэй гуталтай явааг би сая л ажиглав. Би түүнийг гэртээ оруулсан бол юу болох вэ. Би цорын ганцаараа шүү дээ. Тэгж бодохоос хүйтэн төмөр зүрхний тольтыг хайрах мэт айдас төрөв. Тэр хүчтэй шулам авч, тэнэгээс зайлахгүй. Гагцхүү маанагтаж байх зуур нь би хаалгаа амжин хаажээ. Би гэрлээ асааж гал зуух, ариун цэврийн өрөө, суудаг өрөөнийхөө шүүгээг онгойлгож нэгд нэгэнгүй ажив.

	Би зургаан жил ганцаараа амь зуухдаа ганцаардлын аймшгийг анх удаа ингэж үзсэн юм. Би хаалганыхаа түгжээ, цоожийг дахин нягталж, үүдэндээ сандал тавьж дээр нь дуу чимээ гарах хувин сав мэтийг өрөөд орондоо орлоо. Гэрлээ асаалттай байлгая гэж шийдэв. Нойр хулжиж элдвийн юм бодлоо. Энэ явдал чухам хэдэн цагт болов доо? гэж санав. Орны хажуугийн явган шүүгээн дээрх цаг руу харвал дөрвөн цаг дөхөж байлаа. Өвлийн шөнийн дөрвөн цагийн тухай төсөөлөөч уншигч минь!

	Өглөө би хүн амьтны хөл ихтэй үеэр гэрээс гарахаар шийдлээ. Гэтэл ажлаас хожимдох төлөвтэй ажээ. Хөлийн чимээ чагнатал манай хөрш авгай хүүхдээ цэцэрлэгт хүргэх гэж буй бололтой:

	— Миний хүү зогсож бай. Ээж нь үүдээ цоожилъё гэхийг сонсоод би юу юугүй гарав.

	Ажлын газар ирэхэд хэчнээн сайхан байв аа. Урьд шөнийн явдлыг хамт ажилладаг нөхөртөө хэлбэл «Юу юм бол доо. Айл андуурсан согтуу юм яваа биз» гээд онц хайхарсангүй. Тэднийх даанч олон бүлтэй тул миний зовлонг ердөө ч ойлгох янзгүй ажээ. Өөрийн айсныг яривал ганцаардлын зовлон үл мэдэх хүмүүс инээн шоолж болзошгүй гэж би бодов. Өдөр ажил хийж суухад ч өнөө урт хар сүүдэр, том гар нүдэнд тусаж тун ч амар заяа үзүүлэхгүй байв. Би нэг албан бичиг машиндуулахаар бичээч нарын тасалгаанд ортол надад сэтгэлтэй болсон Дэлгэрцэцэг намайг урьхан зөөлөн харснаа бусдаас ичсэн мэт духайж, хацар нь үл мэдэг улайв.

	Орой гэртээ харимагц үүдээ бушуухан цоожлоод авлаа. Хэн ч ирсэн хаалгаа нээж өгөхгүй дээ гэж бодлоо. 

	Ганцаараа амьдарна гэдэг нэг л аймшигтай уйтгартай санагдах болов. Өөртөө сэтгэлтэй бүсгүйчүүдээс зориуд хөндийрөөд, олдохгүй нэгэн хүнд битүүхэн дурлаж зожгирон өдий хүрсэндээ гэмшихийн сацуу түшиг болох тэнхээтэй эр хүнтэй үерхье гэж шийдээд өөрийн танил нэг бөхийг сонгож авав. Би хүүхэн эргүүлэхийн оронд чихэндээ цэврүүтэй бөх залуугийн хойноос хөөцөлдөж явах болов. Тэр маань хааяа манайд ирж хонож байх гэнэ. Энэ ч таатай хэрэг.

	Нэг үдэш гайтай хар чийдэн унтарчхав. Би тэр дор нь ухасхийгээд хоёр гурван лаа зэрэг асааж авлаа. 

	Тэгтэл нэг муухай хүнд гартай хүн үүд балбалаа. Би ч хярсан туулай шиг болчхов. Гар дороо тавьж суух болсон өнөөх ганжингаа л эг маггүй шүүрээд авчээ. Тогшилтын байдлыг хянаваас эртээдийн этгээд даруй мөн бололтой. Цагаа харвал арван есөн цаг хагас болжээ. Үүд рүү муур мэт мяраан очив. Өнөөх хүн дахиад л балбалаа. Зүрх ч яах вэ, түрүүн айхад хаана байлаа. Тэндээ л оччихож.

	— Хэн бэ гэж зориглон хэлтэл, 

	— Би байна аа гэсэн баргил бүдүүн хоолой хүнгэнэв.

	— Би гэж хэн бэ?

	— Бат-Очир байна гэж байна. «Мөн үү, биш үү» гэж эргэлзэн:

	— Хэн гэнэ ээ гэвэл:

	— Бат-Очир байна аа гэж ширүүхэн хэлэв. Өнөөх бөх найз минь ирээ юм болов уу даа гээд тайлах гэснээ бас л юу бол гэж тээнэгэлзэж:

	— Ямар Бат-Очир вэ? гэвэл:

	— Үгүй энэ чинь Ширнэнгийнх мөн биз дээ гээд миний нэрийг осолгүй хэлэв. Үүдээ нээхийг завдсанаа, нэрийг минь мэдэх аль олон шулам байхыг тэр гэх вэ дээ гэж хоромхон зуур бодов.

	— Чи бөх Бат-Очир мөн үү гэвэл

	— Тийм ээ, тийм гэж өнөөдөх маань омогтой дуугарав. Ганжин барьсан чигтээ хаалгаа нээе гэхэд, энэ насанд салахгүй хоч зүүх, харин эртээдийн гайхал байвал гартаа зэвсэггүй би яах билээ гэж бодов. Гэтэл ирсэн зочны буцан алхах сонсогдсонд хойноос нь завдан харахаар үүдээ шалмаг онгойлгов. Яах аргагүй Бат-Очир маань цаашаа алхаж явлаа.

	— Хүүе, Бат-Очир оо! Ороод ир! гэж дуудаад өнөөх ганжингаа шалавхан зайлуулж зарим лаагаа унтраав. Түүнийг орж ирмэгц сэтгэл ашгүй амсхийлээ. Бат-Очирыг ширээнд суулгаад цайлж байтал манай ханан дээр бараан юм хөдлөв. Ажиглавал мангар хар сүүдэр ажээ. Эртээдийн хүний сүүдэр санаанд орж сэтгэл эвгүй оргилоо. «Яасан тэнэг мангар янзын сүүдэртэй золиг вэ дээ» гэж бодоод түүнтэй ярилцаж суутал ашгүй гэрэл асаж, өнөө мангар сүүдэр алга болов. Тэр шөнө аварга зочин дэргэд байсан учир би үүдээ нээлттэй унтсан ч аймгүй байлаа. Намайг зүүрмэглэтэл гэнэт хүржгэнэх их чимээ гарав. Давхийн өндийвөл өнөөх үнэ хүндэт зочин маань хурхирна гэж хөөрөгддөг эр байжээ. Миний нойр хулжив.

	Түүнээс хойш ганцаараа амьдрахыг жаргал гэж үзэхээ болилоо. Хэн болгоныг хань татан урьж хоног өнгөрөөх вэ. Арга эвээр арай гэж нэг буу олж авлаа! Буу дэргэдээ тавиад унтахад ер айхгүй боловч хэн ч хаалга тогшихоо байжээ.

	Нэг орой ресторанд сууж байтал хажуугийн ширээнээс хэн нэгэн этгээд намайг харах шиг санагдав. Тийш харц шилжүүлбэл дохийсон өндөр хар хүн сууж байлаа. Эртэд үүд балбасан хүн мөн. Тэр, нэг шилэн аяга архи дугтарчхаад над руу хүрээд ирлээ. Эргэн тойрон даанч олон эрэгтэй хүн байна даа гэж бодовч зажилсан хоол хоолой руу орохгүй болов. Нөгөө хүн том гараа миний баруун мөрөн дээр тавих шиг болсон. Тэгээд л би яахаа ч мэдэхээ байчхав.

	— Хоёулаа ийшхэнээ гараад уулзъя. Чи намайг таньж байгаа биз дээ гэж тэр хүн хэлэв. Би гарахгүй, та ярих юм байвал энд хэлчих гэлээ. Тэрбээр хүнд гараа миний мөрөн дээрээс татаж:

	— Та надаас болгоомжилж байх шив. Тэгвэл гадаа гарахгүй энүүхэн энд уулзъя гэж хаалганы зүг зангалаа. Би ч аргагүйн эрхэнд түүнийг дагаж үүд рүү алхахдаа сахиул ойр байна уу, үгүй юу гэж ажиглавал ашгүй, хоёр ч цагдаа үүдэнд харагдав.

	— За та юу хэлэх нь вэ гэвэл:

	— Миний нэрийг сарвуу Дамиран гэдэг юм гэснийг сонсуут «Өнөө айхавтар хулгайч байх нь. Миний эцгийн юмыг талж шоронд орсон юм гэдэг. Тэгээд надаас шоронд хийлгэсний өсөө авах нь» гэхээс хоёр нүд нулимс бүрхжээ.

	— Чи хууз Далхын хүү мөн биз. Би эцгийн чинь буянаар гараа угаачихсан хүн. Хөөрхий эцэг чинь нас баржээ. Амар мэнд явбал нэг тус болох сон гэж эр хүний ёсоор бодож явдаг юм. Харин би танайхыг хүнээр заалгаж эртэд шөнө очсон. Гэтэл мануухай чинь чиний нэрийг мартчихаж. Тэгээд ч согтуу явсныг хэлэх үү зэрлэгдүү загнасан биз. Би Түнхэлд вагоны ачигч. Шоронгоос гараад жил тойрч байна. Эртэд бөөн хэдэн төгрөг олоод чамд өгье гэж очсон юм. Танай эцэг намайг хазайсан дээр минь түлхчихье гэж бодоогүй юм шүү. Би л болсон хойно өөрийн болчимгүйн улмаас хэргээ хүндрүүлчихсэн юм гэв. Тэр хүн өврөө уудалж, тэвхийтэл толгойлон боосон төгрөг гаргаж надад өгсөнд салахын түүс болсон би:

	— Зүгээр, зүгээр, би авахгүй. Их баярлалаа! гэж хэлбэл:

	— Аа тийм үү. Би дараа эрүүл явахдаа чамтай тухтай уулзана. Баяртай! гээд үүд рүү гуйван алхахад нь бүх биеийн хүлээс алдуурах мэт болжээ.

	Бусдаар хүргүүлж гэртээ ирлээ. Үүдээ дангинатал түгжив. Тэр хүнд гарт хэзээ ирэх бол гэхээс нуруугаар хүйт дааж байв. Хүн хүнээ огт айлгадаггүй цаг ирээсэй. Даанч тэр үеийг нас гүйцэж үзэх биш дээ гэж бодож хэвттэл цэвэр социализм байхгүй гэж суут хүний хэлсэн үг ч санаанд оржээ. Түүнээс хойш би коммунизм... төгс коммунизмыг бүр ч их мөрөөдөх болсон юм. Харин өнөө буугаа харахад нэг л зэвүүн. Түүгээр яах ч юм билээ. Хэдийгээр айлаа ч гэсэн хүний өөдөөс буу шагайх гэж үү дээ гэхээс нэг л золгүй. Ер нь тэгээд буу надад нь болохгүйг би нэгэнт ойлгож эхлэв. Хэн хань болох нь вэ? гэвэл, хүн, чухам л бичээч хүүхэн Дэлгэрцэцэг гэж санах боллоо. Маргааш нь би Дэлгэрцэцэгийг гэртээ авч ирж билээ. Тэр шөнө би буугаа орноосоо зайлуулж шүүгээний араар хийв.

	Дугхийгээд сэрэхэд хонгор бүсгүйн халуухан амьсгаа миний чээжийг бүлээсгэн, зүрхийг минь уяруулж, ямар ч оо энгэсэггүй төрөлхийн эгэл сайхан үнэр нь таатай ялдамхан байжээ. Би түүнийг чанга тэврээд тун ч тавтай нойрсож билээ. Түүнээс хойш найман жил болж бид таван хүүхэд төрүүлжээ. Тэдний минь гурав нь хүү. Нялх балчир ч гэсэн үрсээ ор дэвсгэр эзлэн нойрсож байхад хаалга дуудсан хэнээс ч сэжиглэдэггүй билээ. Миний хүүхдүүд миний үнэнч хань төдийгүй эр зориг минь билээ. Би ийнхүү хүний сүүдрээс жинхэнэ эр хүн болжээ.

	1968 он

	
ТАВАН ИРЭГ

	 

	Хоньчин Пэрэнлэй сияан түмпэнд овьёос дүүргэж, хониныхоо хот руу алхалтал, хашааны гадуур байсан туранхай муу сайн төлөг борлон тал талаас нь шавсанд «Ча, хөж! Эд чинь яасан жигтэйхэн амьтад вэ» гэж үглэн заримынх нь хамар руу чичиж, заримыг нь үргээж холдуулах гэтэл сүвээ бөөр нь хонхойсон төлөг борлонгууд хатайртсан хошуугаа шуухинуулан бөөгнөн ирж, эзэн хүнээс «хишиг» хүртэхийг горьдох ажгуу.

	Пэрэнлэй төмпөнтэй овьёосоо арайхийж хямгадан, саравчтай хашааны доторх дулаан пүнзэнд ормогц үүдийг нь хаав. Тэр пүнзэнд амины таван мундаг ирэг хивэн хэвтэж байлаа.

	Пэрэнлэй төмпөнтэй овьёосоо тэр таван иргийн дунд тавьж, санаа амарсан бололтой зогстол эхнэр нь гэрээс гарч ирээд:

	— Дөнгөж саяхан би наадуулд чинь овьёос өгсөн дөө гэхэд Пэрэнлэй

	— Идэг идэг цаашаа. Тэнгэрийн царайг харж байна уу? Одоохон цасан шуурга тавих нь... Энэ хүйтэн... энэ цасан дээр дахиад нэмбэл үү, амьтай голтой юм тэснэ гэж үү. Идэш хоол сайтай, дотор нь халуун байвал мал хүйтэнд нэг удаадаа алзахгүй гэж үглэв.

	Эхнэр Лхам өвчин туссан хоёр төлөгний дэргэд очиж ажинхан:

	— Энэ хоёр ч нэгдлийн сүрэгт данс дугуйлах нь бололтой. Ямар өвчин тусахлаараа ингэж босохыг байдаг байна аа. Хачин юм. Чи малын эмч авч ирнэ гэснээ яагаад мориныхоо эмээлийг авчхав даа гэсэнд Пэрэнлэй хуучирч өнгө алдсан лоовуузаа бүчлээд:

	— Лхам минь, энэ хар хүйтэнд яаж голын жавар сөрж өгсөх вэ дээ. Наад хоёр чинь үхлээ ч гэсэн өдийд ямар бээчихнэ гэх биш, хөлдөөж хадгалж байгаад л малын эмчид үзүүлж акт тогтоолгоно биз гэжээ.

	Таван ирэг янцаглан овьёосноос төдий л хороохгүйд Пэрэнлэй, 

	— Энэ хорхироонууд чинь нэгдлийн буян хүртэж чадахгүй, азгүй амьтад юм аа. Цадсан юм байж дээ гэв. 

	Пэрэнлэй сайн морь, сайн шар, иргэ хонинд хэзээний дуртай. Хотонд хэдэн сайн ирэг байхгүй бол малтай гэж санасны ч хэрэггүй гэдэг байжээ. Мал нийгэмчилснээс хойш ч гэсэн нас бие гүйцсэн шилдэг ирэг цөөдөөгүй билээ. Пэрэнлэй, эргэх дөрвөн цагт хэдэн иргээ хүүхэд шиг харж бөөцийлж, нэгдлийн малын тэжээлээс гувшиж тордож ирснээр иргэнүүдийн нь сүүл шээнгэтэж зуны цагт бол өтөх гэж сандаргадаг билээ.

	Пэрэнлэй хэдэн иргэнээсээ идшинд хэрэглэж тэвчилгүй, айл саахалтынхнаас хонь зээлж идсэн ч удаатай.

	Өнгөрсөн өвөл хаврын цаг хариг хатуу байсан учир нэгдлийн төлөг борлон турангилж онд орох итгэл үгүй болсон авч нэгдлээс түгээсэн овьёос тэжээл өөрт нь өгөөж болов. Пэрэнлэй нэгдлийн төлөг борлонд тэжээл дөнгөж үзүүлээд аминыхаа хэдэд нөөцөлж байв. Харин аймаг сумаас төлөөлөгч явбал Пэрэнлэй нэгдлийн малыг сайтар тэжээж буй дүр үзүүлж өнгөрөөдөг тул төлөг борлон үе үе нэг цаддаг байжээ. Аймаг хотын төлөөлөгч урд хөтлийн шилээр далд ормогц л Пэрэнлэй нэгдлийн төлөг борлонд тавьж өгсөн тэжээлээ буцааж уутлан далд хийдэг аж.

	Пэрэнлэй тэр орой таван иргээ хагартал нь цатгаж аваад хонио хашиж, цасан шуурганаар санаа амар дугжирч хоножээ. Өглөө босвол газар тэнгэр нийлсэн цасан шуурга маналзаж байв. Пэрэнлэй хоттой хониныхоо байрыг ажиглавал, сүргийн дотроос содон таван ирэг нь нүднээ туссангүй. Цасан шуурга ширүүн авч саравчны нөмөрт хонь үзэгдэхээр байтал яагаад алга байна вэ! гэж гайхан нүдээ арчин арчин хашаанд харайн оров. Тэгтэл таван иргийн гурав нь хавтгайгаараа тэрийж хоёр нь янцаглан хэвтэж байжээ. Пэрэнлэй үсрэн очиж, хамгийн хайртай халзан иргэнийхээ толгойг өндийлгөвөл амьсгал хураасан байлаа. Пэрэнлэйн дотор харанхуйлж:

	— Яасан муу ёрын юм бэ? Би л бүр амаараа шороо үмхэж хэвтвэл таарч гэж өөрийгөө зүхээд:

	— Лхам аа, ямар ч хамаагүй эм байвал аваад ир! гэж хашхирав. Пэрэнлэй тийн бачуу хашхирсанд эхнэр нь сочисхийн гэрээс яаран гарчээ.

	— Гурав нь нүд аньчихаж, хоёр нь... одоохон... яадаг билээ гэвэл, Лхам:

	— Яах юу байх вэ, малын эмч шалавхан залж үзээч! гэв.

	Пэрэнлэй тэгш газар ч бүдчин алхав. Тэр, овьёос тавьж өгөөд уяж хоносон морио эмээллэн мордож, цасан шуурга сөрөн давхихдаа «Өчигдөр би нэгдлийн хоёр төлөг үзүүлэх гэж эмч аваачих минь яалаа. Тэгсэн бол эмч манайд лав хоноглох байсан даа» гэж харамсан амаа барьж явлаа.

	Цасан шуурга улам хүч нэмэв. Пэрэнлэй нимгэн дээл малгайны хуйхтай гарснаа ч мэдсэнгүй. Гарын хуруу, хацар, эрүү нь халуу оргиж мэдээ алдах шиг болов.

	Бага үдийн хэрд малын эмч авчирвал нэгдлийн өнөө туранхай хоёр төлөг амьд байжээ. Эмч үхсэн гурван иргэ, амьд хоёрыг үзээд «Хоолондоо тээрсэн байна» гэж онош тавив.

	— Нэгдлийн гайтай хар овьёосноос л боллоо гэж Пэрэнлэйн уухилан цухалдахад

	— Чи өөрөө л байхгүй юу. Болно гэсээр байхад л нэмж өгөх гэж зүтгээд байсан чинь аль вэ! Учрыг нь таньж дамыг нь аваагүй тэжээл шүү, энэ... гэж эхнэр Лхам үглэв.

	1969 он

	 

	
ХҮҮХНҮҮД

	 

	Атрын сангийн аж ахуйн шинэхэн төв дарга Дамдинжав, наран шингэхийн өмнөхөн гэрийнхээ гаднах хэдэн бөөрөнхий модны нэгийг сандайлж суугаад хүрэн толгойлсон тариан талбайг ажиглав. Жил илүү хугацаанд залуу дарга энэ оройнх шиг ийм тайван байсан нь нэгээхэн ч үгүй билээ. Тэр хэдийгээр томоохон сангийн аж ахуйн агрономичоор хэдэн жил ажилласан ч гэсэн, атар газар үр тарианы том аж ахуй хөл дээр нь босгох гэж багагүй сандарсан нь мэдээж.

	Дамдинжавын харц, бөмбөг тоглон шуугилдах залуусын зүг шилжив. Тэгээд залуу дарга ингэж бодов: «Манай хэд ч аргагүй хийморьтой залуус шүү. Эд, хэчнээн бэрх ажлын нурууг нугалж өгөв дөө. Ийм шижгэр эрчүүд байгаагүй сэн бол яаж бид, шинэ аж ахуй байгуулж өдий зэрэгт хүргэх билээ. Зарим нь жаахан сагсуу, нэг хэсэг нь цочмог ууртай, гартаа бүлтэй, зарим нь зүүн тийшээ гэхэд баруун тийшээ эргэх зөрүүд байхад, нөгөө хэсэг нь техникт ойртмогц гараа шалбалчихдаг мөртөө архи балгаад ажлын талбайд унтах зэргээр намайг багагүй зовоосон ч гэсэн чухам эд маань л онгон зэлүүд газрыг өгөөмөр баян болгож, тохилог төв суурин барилаа. Эрчүүд гэдэг арай л анги. Тэгээд олуулаа дарвихаар бүр ч таатай. Үе тэнгийн ийм олон залуу эр олж авах гэж Улаанбаатар хотын захиргааны хөдөлмөрийн товчоо залуучуудын эвлэлийн хорооны босгыг элтэл алхсан минь оножээ».

	Үнэхээр тийм. Дамдинжав аж ахуйдаа ийм шижгэр эрчүүд олж авахаар нойр хоолоо мартан зүтгэж авхаалж самбаагаа сорьсон юм.

	Тэр, эхлээд нийслэл орохдоо юу юуны түрүүн ахтайгаа уулзаж, зөвлөгөө авчээ. Арга ч үгүй биз! Түүний ах Улаанбаатарын шилдэг нэгэн дунд сургуулийн захирал юм. Ах нь дүүгээ шинэ сангийн аж ахуйн дарга болсонд хундага өргөн баяр хүргэж ийн захижээ.

	— За миний дүү юуны өмнө дан шижгэр залуу эрсийг л уургалж ав! Еэ дээ болж өгвөл, эмэгтэй хүн л битгий олныг аваарай! Ах нь тэдэнтэй ажиллахын бэрхшээлийг амталж хаширсан хүн! Захирал болсон жилээ «Тус сургуулийг үлгэр жишээ сургуулийн зэрэгт хүргэнэ» гэж олны өмнө амласан минь ёстой нэг нүүр хийх газаргүйдэн түлэгдэж билээ. Тэр хичээлийн жилийн эцсийн шалгалтаар манай сургууль сурлагын дөнгөж жаран хоёр хувьтай гарсан юм. Тэр юунаас шалтгаалав гэвэл яах аргагүй эмэгтэйчүүдээс болсон гэж энүүхэндээ би хэлнэ. Манай багш нарын ная гаруй хувь хүүхнүүд, тэдний дал гаруй хувь нь хөхүүл хүүхэдтэйн дээр жар шахам хувь нь жирэмсэн байжээ гээд Санжжав нүдээ анив.

	— Тэгээд яасан хэрэг вэ? гэж Дамдинжавын лавлавал:

	— Яах юу байх вэ! Байсхийгээд л хүүхэд бүлээрлээ энээ тэрээ гэж хэд хэдэн багш чөлөө авна. Зэрэгцээд хэдэн хүүхэн хөнгөрнө. Тэд наана хэлбэл ерэн хоног, цаашилбал зуун тав ч юм уу аягүй бол түүнээс дээш хоног сургууль дээр үзэгдэхгүй. Тэгэхдээ бүр цалин аваад гэртээ суухыг нь яана. «Еэ хөөрхий, хөгжлийн бэрхшээл гэдэг мөн ч сүрхий шүү. Энэрэнгүй хууль дүрэм гэж байна. Яая гэх вэ» гээд би амаа татаж явлаа. Тийм нөхцөлд хүүхдийн хүмүүжил, сурлагын чанар ямар болох нь мэдээж биз дээ. Тэр жил би гурван эрэгтэй багшаа чухам л бурхан адил шүтэж бараг л далайсан газар нь далд орж далласан цагт нь ил гарах нь халаг байв. Золтой л тэдэнд өндөр шагнал амлаагүй маань аз болов.

	— За, Дамдинжав минь, сургуулийг хөдөлгөхөд ч бас учир бий. Харин сангийн аж ахуй өөр шүү. Шууд үйлдвэрлэл гэдэг чинь өчнөөн төчнөөн сая төгрөгтэй л хүзүү холбочихно. Ажлын дан ганц шижгэр эрчүүд гэдэг мөн ч ихээхэн бэрхшээлийг хөнгөлж өгнө дөө. Сахилгаар сулхан ч гэсэн хүмүүжүүлж болно. Хамгийн гол нь, еэ дээ шижгэр эрчүүд л олж авах нь ононо шүү гэжээ. Дамдинжав ч мөн л иймэрхүү бодолтой явжээ. Хөдөлмөрийн товчоогоор орох гэж явтал тэнд тэгэхээс тэгэх гэсэн юм шиг нуруу туруу, бие бялдар ижил чацуу охид хүрэн паспорт барьж дугаарлан зогсож байв. Өхөөрдөм хөөрхөн хар нүд, улаа бутарсан хацраас Дамдинжав далдарч харцаа буруулсхийн тэдний хажуугаар өнгөрч, байцаагчийн албан тасалгаанд оржээ.

	— Оргилбулагийн дарга орж ирэв үү! Асуулт юу байх вэ. Хүн л гэж яваа биз дээ гээд бүдүүн шар хүн инээмсэглэв.

	— Ажилчин элсүүлэх л гэж явна.

	— Хэд л бол хэдэн ажилчин хуваарилж болох байна. Атар газар зорихоор залуучуудын эвлэлийн илгээлт өвөртөлсөн зуу гаруй охин «таныг хүлээгээд» зогсож байна гэвэл, Дамдинжав:

	— Манай аж ахуйд эрэгтэй хүн л тун хэрэгтэй байна:

	— Юу гэсэн хэл вэ! Талын цэцэг шиг охидын дундаас тэргүүн сайчуул хөдөлмөрийн баатар төрөхгүй гэх аргагүй биз дээ.

	— Баатарт хүрэхийн наана бартаа их байна аа.

	— Тийм биш ээ хө! Ажилд дарагдаж ядарсан цагт энэ хэдийгээ харахад хүртэл биед чинь тэнхэл ороод явчих биш үү.

	— Ямар ч гэсэн эмэгтэй хүн цуглуулахаа азнах уу даа.

	— Бид танай аж ахуйд хамаг шижгэр залуусаа хуваарилсан. Одоо эрэгтэй хүн өгье ч гэсэн алга!

	Шар талын сангийн аж ахуйн дарга Түмэнбаяр навчгар цүнх сугавчлан хөлсөө арч арчсаар орж ирэв.

	— Ажил хэрэг урагштай биз дээ гэхэд Түмэнбаяр:

	— Яах вэ, овоо л зүгширч байна. Харин хүн хүч дутаж тун горьгүйтэх нь... Тэгээд танайхаар ороод гаръя гэж ирлээ гэвэл байцаагч:

	— Хэсэг охид л үлдээд байна.

	— Юун сайн юм бэ? Манай аж ахуйд шилжүүлчих гэв, Үүнийг сонсоод Дамдинжав Түмэнбаяр гуай ч хэрсүүжилгүй өтөлж яваа хүн байна даа. Таяг бэлтгэхийн оронд охид гэж явдаг нь юу вэ» гэж бодож суув. Хөдөлмөрийн товчооноос Шар талын сангийн аж ахуйд жараад охин хуваарилав. «Ганц хоёр ч гэсэн эрэгтэй хүн өгч магадгүй» гэж Дамдинжавыг хүлээж суух зуур охид ажлын томилолт авч наймхан нь үлджээ.

	Дамдинжав аргагүйн эрхэнд эмэгтэй хүн зайлшгүй ажиллавал зохих орон тоо «бөглөх» таван охин авахаас биш дээ гэж санаад, тэдгээр охидтой уулзаж жирэмсэн эсэхийг нь шалгаж үзэх шахаж арай бор боргил нь аль вэ дээ гэж баахан ажиглав. Тэгж, тэгж эршүүд бор охин хоёр, царайгаар тааруу охин хоёр, өрөөсөн нүд муутай охин нэгийг зориуд сонгон авчээ.

	Ингэж л зүтгэж явж хэдэн эр хүн цуглуулсандаа гэж Дамдинжавыг бодож байтал нар шингэв. Түүнийг гэртээ орохоор эргэж харвал, ахлах ня-бо нь уруухан царайтай зогсож байлаа.

	— Дарга аа! Тантай уулзах гэсэн юм гээд тэр, түгдэрч дуугүй болов.

	— За манайд оръё.

	— Үгүй, танайд орохоос зовж байна гэсэнд Дамдинжав гэрээсээ өнгөрч алхаллаа.

	— Та үнэндээ гайхах байх!..

	— За юу гэж

	— Би эндээс халагдъя гэж бодож байна гэсэнд Дамдинжав сочих мэт болов. «Ар өврийн хаалга татаж байж, олж авсан сайн ня-бо баруун гарын минь хүн ийм үг хэлэхийг хүртэл би юу ч ажиглалгүй явлаа гэж үү!»

	— За яагаад тэр билээ.

	— Манай эхнэр Цогоогоос салахаа байсан. Бүр сүүлдээ Цогоо Мянганбуу хоёр манай хүүхнээс болж муудалцсан байна гэвэл, ийм байдалд хүрсэн гэж даанч төсөөлөөгүй дарга бүр ч гайхав. Очиж очиж хүний баруун зүүн гар хоорондоо зодолдох гэж байх уу даа! гэж бодоод Дамдинжав цухалдлаа.

	— За Ванчиндорж минь! Бид цөм ажилд зүтгэж ядарч явна. Манай ажил тун ч эгзэгтэй үедээ орсныг чи мэдэж байгаа. Үүсгэсэн хэргийнхээ үрийг үзэх хэрэгтэй шүү дээ. Чи тэвчиж үз! Бид ч аль болох нааштай арга хэмжээ авъя гэхэд Ванчиндорж:

	— Арга хэмжээгээр ч яах вэ. Би үр хүүхэдтэй хүн. Тэднийгээ өнчрүүлэхийг хэн хүсэх вэ! Эндээс л даруйхан холдъё. Нөхөдтэй эв түнжин хагарч мэднэ.

	— За яалаа гэж... Бид ярилцана...

	Нойр хагас хоносон дарга өглөө эртлэн албан тасалгаандаа очмогц эвлэлийн үүрийнхээ нарийн бичгийн даргыг уулзана уу гэж хэлүүлэв.

	Хэзээ ч урьдчилан бодож байгаагүй, шийдвэрлэхэд хамгийн бэрх асуудал өмнө нь тулгарах шиг болжээ. Тэгтэл хаалга тогшив. Сайх өрөөсөн нүд муутай охин орж ирэв.

	— За юу гэж явна? гэж Дамдинжавын асуухад:

	— Дарга аа?! Би чөлөө авах гэсэн юм.

	— Юу гэсэн үг вэ. Ургац хураах цаг тулчхаад байхад...

	— Улаанбаатар орж биеэ үзүүлэх гэж... 

	— Эндхийн эмч яасан юм бэ?

	— Намайг эмэгтэйчүүдийн эмчид үзүүлж зөвлөгөө ав гэсэн юм.

	Дамдинжав нүдээ бүлтийлгэж тэр охиныг ажигласнаа ч огт анзаарсангүй. Сайх охин ичиж царай нь улайв. Тэр бүслэхээрээ урьдынхаас ижилгүй бүдүүрчээ. Охиныг гарсны дараа дарга их эмчээ дуудуулаад сууж байтал нярав Зузаан ирж:

	— Дарга минь би нэг юм мэдүүлэх гэж явна. Шатахуун тос даруй татаж авахгүй бол бүх трактор зогсоход хүрэх нь байна.

	— Саяхан бишгүй л шатахуун татаа биз дээ.

	— Тэгэх нь тэгсээн. Гэхдээ энэ хэдэн «Белорусь» ч цангасан тэмээ ус ууж байгаа юм шиг л залгилчих юм. Би мөн, энд тэндхийн аж ахуйд арав гаруй жил нярав явахдаа ийм их шатахуун зарцуулдаг нэг ч тракторчтой учирч яваагүй.

	— Шинэ тракторууд яахаараа тийм их шатахуун иддэг байна аа?

	— Трактор яах вэ. Тракторчдын дэмий тэнэх хэтрээд байна. Энэ хавийн бүх л аж ахуйн бригад ферм рүү манай тракторчид шөнө өдөргүй давхих юм.

	— Юу хийж тэр вэ?

	— Хэн мэдэх вэ?

	(Эвлэлийн үүрийн нарийн бичгийн дарга их эмч хоёр бараг зэргэмжээ орж ирэв)

	— Энэ Нямааг эмэгтэйчүүдийн эмчид заавал үзүүлэх шаардлагатай юм уу?

	— Үзүүлбэл л зүгээр юмсан. Хүүхэд нь ч гажигтай байгаа юм 

	— Үгүй ер, ид ажлын үеэр энэ мэтчилэн явдал удаад байвал ч... өөр жирэмсэн хүн олон байна уу?

	— Байхаар барах уу. Манай хэдэн охин цөм жирэмсэн шүү дээ даргаа! гэж их эмч хэлэв.

	— Тэдэнд нөхөр мөхөр гэж байна уу?

	— Сайн мэдэхгүй, энэ олон залуусын хэн нь ч юм бэ, бүү мэд. Урьд шөнө хэдэн тракторч Улаанбаатараас саявтар ирсэн ганц хүүхний мөр дээрээс болж зодолцоод хоёр нь бэртсэн байна гэхэд үг хэлэх гэсэн янзтай өндөлзөж суусан нярав Зузаан:

	— Юу гэх вэ, та минь! Дан эрэгтэй энэ олон залуу улс гэдэг чинь юунаас ч дуулгаваргүй байдаг юм байна. Орой үдэш үүд хаалга онголзуулаад... Юу гэх вэ, та минь! гэхэд эвлэлийн үүрийн нарийн бичгийн дарга

	— Сүүлийн хэдэн сард бүр ч гаарч гүйцлээ. Хамгийн гол нь эмэгтэй хүн цөөнтэйгөөс л шалтгаалж байна гэвэл гурван залуу тракторч ажлын талбайгаас шууд Улаанбаатар явсны учир Дамдинжавт бүр ч тодорхой болов. Тэд баахан зөвлөлдөөд таржээ.

	Шар талын сангийн аж ахуйн дарга тэр нэг өдөр аж ахуйдаа жаран охин элсүүлэн авсныг тохуурхан сууснаа Дамдинжав нэхэн санав.

	Хэд хоногийн дараа Оргилбулагийн сангийн аж ахуйн даргын «ГАЗ-69» Улаанбаатарын хөдөлмөрийн товчооны гадна зогсож байжээ.

	Янз бүрийн гачигдал тоочсон адармаатай хүмүүстэй харилцаж сурсан сайх байцаагч «Танд би эс хэл лүү! Одоо ганц ч охин алга даа» гээд ёжтой инээмсэглэв.

	«Ид ажлын цаг туллаа. Хүн хүч иймэрхүү байдаг» гэж бодохоос залуу дарга тайван суух аргагүй болжээ.

	Дамдинжав Улаанбаатараас нэг ч эмэгтэй ажилчин олж чадахгүй буцав. Түүнийг зэргэлдээх сангийн аж ахуйн төвөөр дайрч ирэхэд нэг гудамжаа гурван хүүхний дэргэд дөрөв таван «Белорусь» трактор, арваад залуу харагдав.

	— Эд бас хэдийдээ ингэж танилцаад орхив гэж бодоод дөхөн очтол тракторчид үргэсэн зээр шиг тал тал тийшээ зайлан одов. Жолооч гурван бүсгүйн дэргэд тулж зогсмогц Дамдинжав машины хаалгыг нээж:

	— Энд хаанахын тракторчид, юу хийж яваа юм бэ? гэвэл хүүхнүүдийн нэг нь нөгөөгөө нударч ичсэн янзтай нүүр улайлгаж;

	— Оргилбулагийнх гэсэнд

	— Тэр тракторуудын хойноос яв! гэж Дамдинжав жолоочдоо тушаангуй хэлжээ.

	1968 он 

	Найр ид дундаа орж байхад, дэлгүүрийн зохион байгуулагч Ёст

	— Зүгээр, зүгээр! Одоо болно. Би нэг их уух биш дээ. Ишш, Бадамаа гуай та юу хэлнэ вэ. Би танайд яалаа гэж нэрэлхэх билээ. Тэгээд ч өнөөдөр зөндөө уучихлаа.

	Зүгээр зүгээр. Дүүргээд хэрэггүй. Би одоо уухгүй, нэмж тун болохгүй.

	Намхайн яриа. Өнөөдөр би одоо баяртай байна аа. Манай Чоймболын нас одоо сүүдэр тавь одоо хүрээд байна. Ингэхэд одоо надад хэлэх үг байх юм аа.

	Тэгэхлээр бидний хэн маань ч одоо бие биеэ дэмжих ёстой. Би Чоймболыг дэмжиж явсан, Чоймбол ч гэсэн намайг мөн одоо дэмжиж байсныг үгүйсгэхгүй.

	Эхлээд нөхөр одоо Чоймбол миний одоо удирдлагад ажиллаж байсан. Тэр үед бол дадлага одоо туршлагаар багахан тийм одоо нэг залуухан хүн байсан. Манай социалист нийгэмд хүн хөгжиж одоо дэгжиж байдаг болохоор Чоймбол ч мөн тэрчлэн өссөн л дөө.

	Дараа нь нөхөр Чоймболын удирдлагад би ажиллах болсон. Тэр цагт би бага зэрэг эндсэн явдал бий. Харин тэр үед нөхөр Чоймбол намайг дэмжих тийм одоо основ одоо үндэс муухан байсан л даа. Харин цаашдаа намайг дэмжих боломж гарсан. Тэгэхдээ яах вэ. Би угаасаа ажлын одоо туршлагаар муугүй одоо байсны улмаас арай одоо өөр постод гарсан байгаа. Тэр цагт харин би улс төрийн боловсролоор муухан одоо байсны улмаас нөхөр одоо Чоймболыг ам одоо хэлээр дайрсан ч явдал бий. Түүнд нөхөр Чоймбол юм бодоогүйг үзвэл аргагүй л одоо хатаасан болд шиг тийм одоо хатуу хомнийст болсон нь илт байсан. Би энэ тухай өөрийн эхнэр Янжинд ярьж, нөхөр Чоймболын тэр одоо сайхан чанараас эзэмшихийг сануулж байсан. Янжин бол миний үйлдсэн яльгүй одоо тийм явдалд юм одоо санаад байдаг хүн л дээ.

	Цаашдаа тэгээд бид бие биеэ халуунаар одоо дэмжиж байх нь улам ч чухал болох нь мэдээж шүү дээ.

	За тэгээд нөхөр Чоймболыг зуун одоо хорин нас хүрч, зургаадай одоо таяг тулахыг ерөөж энэхүү хундагыг өргөе.

	Ёст: Ингэсхийгээд өндөрлөе. Бадамаа гуай! Болно болно. Нэмээд хэрэггүй. Тулгасныгаа би аль хэдийн балгачихсан шүү дээ. За яах вэ, нэгэнт хундагалчихсанаас хойш тогтоочихъё. Эрүүл мэндийн төлөө.

	Пүрэвийн яриа.

	— Миний найз Чоймбол зуугийн талыг насалж, ингэж сайхан найрлаж байгаад би их баяртай байна. Бид хоёр аль дээр үеэс нэг газрын талх хороож ирсэн юм.

	Бид хоёрын сайхан нөхөрлөхөд хэн... Манай Бадамаа зууч болж өгсөн юм. Бадамаа Чоймболтой гэр бүл болоогүй бол Чоймбол бид хоёр танилцахгүй ч байсан байж мэднэ. 

	Бадамаа бид хоёр ч хар багаасаа нэг голын усанд шумбаж өссөн улс даа. Манай Бадамаа одоогоо бодвол хөөрхөн охин...охин юу байх вэ, Хүүхэн байсан юм.

	Бадамаа бид хоёр эхлээд хамт хурга хариулдаг байсан. Сүүлд нь хоёулаа хамт хонь хариулдаг болсон. Бас хоёулхнаа ойд гарч түлээ үүрдэг сэн. Тэгэхэд ч мөн сайхан байжээ. Аргагүй сайхан байж. Тийм биз дээ хө Бадамаа!

	— За яршиг. Наадахаа балга!

	— Балгалгүй яах вэ, энэ хундагыг би...

	Ёст: Уулаа, уулаа. Одоо болно. Өндөрлөе. Нэмбэл сүйд болно. Маргааш ажилтай. Эхнэр маань ч гэртээ намайг хүлээж суугаа байх. За нөхөд өө, энэ хундагыг энд цугласан та бүхний аз жаргалын төлөө өргөчихье.

	Пагма авгайн яриа

	— Хүүе чи яаж байна вэ. Хүүе, наад юм хагаллаа. Наадахынхаа баруун гарыг бариад аваач, та минь. Хүүе чи болиоч. Суу л даа Ядаж социалист бригадынхаа нэрийг бодооч (Энэ олон амьтны дунд) хүүе, үгүй ер нь яая даа. За тэр хэлээ гүй юү?

	Рэгзэдмаагийн яриа 

	— Найз аа! Битгий шахаач дээ! Жаахан цаашханаа суу л даа. Үгүй яана аа үүнийг! Чи согтсон байна шүү. Үгүй боль доо. (Настай улс байхад) Аль вэ болиоч! Яасан ичдэггүй амьтан бэ? Яршиг зүгээр?

	Ёст — Яалаа гэж танайд тав алдах вэ? Харилгүй болохгүй. Болно. Болно. Над нэмсний хэрэггүй. Би нэг их уух биш. Харин наад жимсний уснаасаа хийчих! Өө бас л архи дүүргэчхэв үү! За үүнийг өргөөд явцгаая. Орой ч болж байна. Үгүй, үгүй нэмэхгүй шүү. Одоо боллоо.

	Цэцгээгийн яриа: — Жимээ чи дуу гаргаач! За боль доо, жимсэнд явахдаа чи жигтэйхэн гоё дуулаад л байсан гэнэ билээ. За маяглах гэж. Тэгвэл чамайг хамар хоолойны эмчид зүүлээд өгье л дээ. Энд бэлээхэн мэргэжлийн эмч сууж байна.

	За яршиг даа юундаа нэг их үнэрхдэг юм бэ.

	Ёст — Даргаас эмээх гэж үү. Манай дарга ч гайгүй л дээ. Одоо өөрөө улаан зээрд болчхож...

	Болно. Болно. Миний хундаганд жаахан рашаан дүүргэчих.

	Архи нэмэх хэрэггүй! Үгүй! Үгүй! Миний цөс муу, ходоод ч базаахгүй, мэдрэл ч гэсэн сайн биш. Архи ахиухан уучихаар агсан тавих гээд байх болсон юм. Тэгээд ч би архи амсахаас биш, хэтрүүлэхээ байсан.

	Еэ, хэн гуай. Бас л хатуу архи хийчхэв үү.

	— За нөхдийн ажлын амжилтын төлөө сайхан танилцсаны хувьд энэ хундагыг тогтоочихъё.

	Соёлтын яриа: — Биднийг энд ингэж цуглан наргих аятайхан боломж олгосон явдалд Чоймбол гуай, Бадамаа гуай эдний хүүхдүүдэд энэ завшааныг ашиглан талархлаа илэрхийлье. Чоймбол гуайнд ингээд сууж байхад юм болгон нь таатай, цэвэр цэмцгэр байгааг ч үзсэн эднийх нэлээд соёлч айл болох нь илэрхий байна. Бадамаа гуай ч гэсэн манай дэлгүүрийн тэргүүний соёлч хүн!

	Бид ийм тэргүүний хүмүүсийн соёлч ахуй амьдралаас юм тусгаж авах учиртай.

	Хөдөлмөр бол нэр төр алдар гавьяаны хэрэг! Соёлч байдал ч мөн түүний нэг тал! Бид наргиж цэнгэж байхдаа ч гэсэн боловсон ёс баримтлах учиртай. Би герман орны сувиллын газар эмнүүлэхээр очиж байсан. Тэнд хоолны сэрээ зөв барихаас эхлээд л нарийн журамтай байдаг. Ай, та юу гэнэ ээ?

	Та дараа нь ярь л даа! Боловсон ёсонд ч хүний үг таслах учиргүй. Ер нь тэгээд Чоймбол гуайг, эхнэр хүүхдүүдийг нь хүндлэх хэрэгтэй шүү дээ.

	Миний яриагаа товчлох эсэх нь танд холбогдолгүй гэдэгт би итгэж байна. Энэ мэтээр л бүдүүлэг авирлах явдал эвгүй байгаа юм. Нийтийн дунд биеэ зөв авч явахыг та сурах ёстой.

	Уг нь би жаахан юм ярья гэж бодсон. Гэтэл энэ нөхөр таслуулчихлаа. Сэтгэл нэг л эвгүй оргиод хэвийн тайван байдлаа алдчихлаа.

	За ингээд хүнсний... дугаар дэлгүүрийн хамт олон цаашдаа Чоймбол гуайнхаа ажлын газартай халуун шефийн холбоотой ажиллана. Манайхаас та бүхэн тарган мах, шинэхэн цөцгий, сайн сүү авч байна гэдэгт би найдна. Манай дэлгүүрийнхэн орон сууцаар баахан гуцуухан. Энэ л харин бидний соёлч амьдрахад муугаар нөлөөлж байна. Энэ талаар Чоймбол гуай ч бас анхаарна гэдэгт би эргэлзэхгүй.

	— За ингээд энэ гитар энэ номыг хамт олныхоо өмнөөс Чоймбол гуайдаа дурсгая. Чоймбол гуай гитараар хөгжимдөхийг сурч байгаа биз дээ. Энэ бол соёлч амьдралын нэг түлхүүр шүү. Одоохондоо сураагүй бол сурч болно. Энэ бол герман хэлээр бичсэн ном, Герман хэл мэднэ биз дээ. Мэдэхгүй бол сурахад ч хэцүү биш л дээ. За ийм байна.

	Ёст — Харьж үзье. Архи балгадаггүй болохоор амархан согтчих шиг боллоо. Энэ удаа ч Чоймбол гуайнхаа найран дээр сэтгэл хөөрөөд уучихлаа. Бие муудаж магадгүй нь. Даргынхаа халмаг байгааг ашиглан маргаашийн ажлаас чөлөө авчихъя байз.

МАНДАТ АВАХЫН ДАВААНД

	 

	Тус хүнсний артелийн ажилчин, ажилтан нийтээрээ нэг нь нийтийн төлөө, нийт нь нэгийнхээ төлөө гэсэн санаа эрмэлзлээр жигүүрлэж социалист ёсоор хамтран ажиллаж, сурч, амьдарч байна. Бид бие биеийнхээ зовлон жаргалыг хуваалцдаг. Манай артельд бүтээгдэхүүний гологдол гаргах явдал зөвхөн урьдын дансны үдээсэнд гээгджээ. Нийтийн хэв журам зөрчигч нэг ч хүн байхгүй гэх зэргийн хэдэн өгүүлбэр хэн бүхний амны уншлага болж, тэдгээр өгүүлбэрийг артелийн ханын сонин, дарга нарын илтгэл зэрэгт орсныг цуглуулбал олон боть болохоор байв. Хотын орчинд урь унаж уулын цас буухын үеэр тэр артелийнхан «социалист үйлдвэр» болж мандат авна гэж их л хөөртэй байжээ.

	Үнэндээ ч тэр артель сүүлийн үес нэрд гарч шилдэг ажилчин олонтой болсон юм.

	Нарийн боовны цехийн дарга малигар цагаан хүүхэн ажлынхаа халаадыг тайлан шүүгээнд өлгөж, гадуур хувцсаа өмсөөд үйлдвэрийнхээ хаалгаар тов тов алхлан гарч явтал «Гандиймаа! хүүе! бригадын ахлагч аа!» гэж хэл нь ороолдсон сөөнгөдүүхэн паргиа хоолойтой хүн дуудав. Гандиймаа цочмогхон эргэж харвал өөрийнх нь даасан социалист хөдөлмөрийн төлөө бригадын гишүүн Сагсай гэгч хархүү нүдээ гөлийлгөн эгцлэн ширтэж, гуйван дөхөж явлаа. Гандиймаагийн зүрх рүү нэг юм чичих шиг болов. Тэр хэдэн хурам мэл гайхсанаа:

	— Үгүй чи чинь яаж явна аа гэж чичрэнгүй дуугаар өгүүлэв.

	— Би ч яах вэ! Таны нэр төрийн гай тийм биз дээ! гээд хөлөө арай чамай солбиулан алхаж яваа Сагсайн энгэр задгай, гадуур цамцны мөр шохой болж, өмдний нь өвдөг шороодсон байлаа.

	Гандиймаа биднийг хүн ажих вий гэсэн шиг будмал сормуустай том алаг нүдээ ийш тийш эргэлдүүлэн «манай цехийнхнийг социалист хөдөлмөрийн бригадын мандат авахад энэ л түвэг чирэх нь... ялангуяа бусад бригадынхан харчихвал яана» гэж санаад «Үдийн завсарлага боллоо... Ажилчид гарч ирэх нь» гэсэн утга авцалдаа муутай хоёр өгүүлбэр хэлээд түүнийг хүнгүй улаан буланд бараг чирэх шахам оруулав. Сагсай, сандал дээгүүр тээн ойчсоноо гулжилзан босож ирээд зүүрмэглэсэн хүнийх шиг нүдээр Гандиймааг эгдүүтэй ширтэж

	— Та нарт би гомдож байна. Муу ээжийг минь нас барахад та нар чин сэтгэлээсээ санаа тавьсан уу! Үгүй... Бригад бригад л гэнэ та нар хүнийг алаг үздэг шүү. За тэр ч яах вэ, хамгийн гол нь миний санаачлалыг та нар дэмждэггүй. Би ямар ч гэсэн чиний магтдаг Чулуунаас дутуугүй юм хийх гэж оролдсон. 

	Гэтэл та нар бүтээгдэхүүний гологдол гаргадаг хүнийг чимээгүй өнгөрөөдөг мөртөө миний санаачлалыг дэмжээгүй гээд чээжээ урагш түрэхэд Гандиймаа зүрх дэлсэж:

	— Ишш Сагсай минь! Намайг ч яах вэ Чи бригадынхаа гишүүд артелийнхаа нэр нүүрийг бодооч! Өнөөдөр манай энд дээд газрын шалгалт ирэх гэж байна. Хэрэв чи ийм байх юм бол манай цехийнхэн социалист хөдөлмөрийн бригадын мандат яаж авах юм бэ? Манайх мандат авч чадахгүй бол артель маань социалист хөдөлмөрийн үйлдвэр болж чадахгүй шүү дээ гэж үгээ дээр дээрээс нь давхцуулан хөвүүлтэл, Сагсай улам гаарч:

	— Чи битгий сургаад бай! Ийм сургаалыг дуулахаараа боллоо.

	— Еэ, чи даан ч дээ! Чамайг түрүүн архи ууж ажлын цаг хийдүүлэхэд манай бригадынхан наанадаж чиний нэрийг, цаанадаж төлөө бригадынхаа нэрийг, бодож чимээгүй өнгөрөөсөн. Чи бод л доо гэтэл Сагсай «Үнэн юм үнэнээрээ дээрээ. Би тэгж боддог боллоо. Та нар тэгж л хуйвалдаж бай. За яах вэ, чи...» гэхэд Гандиймаа «Сагсай би чамайг дэмждэг шүү! Танай эхнэр эртээд зодуулчихлаа гээд нүд нь хөх булуутаж уйлж унжиж ирэхэд би бас чамайг бодож нуугаад л өнгөрөөсөн гэж хэлтэл, Сагсай улам даварч, 

	— Тийм ээ та нар нэрээ бодож тэр явдлыг дарж өнгөрөөсөн. Үнэн! Бусад газрын социалист хөдөлмөрийн төлөө бригад тиймгүй шүү гэв. Тэднийг хүүрнэж байтал даргын ярих дуулдав. «Амьтны нүдэнд нэг янзтай байгаач» гэж даргыг нь анхааруулдаг үг Гандиймаагийн санаанд агшин зуур харван бууж, тэр ч тэндээс даруй гарахыг завдтал

	— Та нар чинь юу болоод нэг дуу тэнгэрт, нэг дуу газарт хадаагаад байна вэ? гэсээр дарга нь хөмсөг зангидан орж ирвэл, 

	— Энэ Сагсай гэж Гандиймаа эрх хүүхэд мэт өгүүлэв. Дарга ч ширүүн дуугаар «Та хоёр наашаа хүрээд ир» гээд албан тасалгаагаа чиглэж, яаран алхахад нь элбэгжүү өмдний нь шуумаг халхалзаж харагдлаа.

	— Та нар чинь яачихсан гашилчихсан тархинууд вэ! Энэ амьтны зам дээр хашхичаад... гэж даргынхаа зэмлэн хэлэхэд Гандиймаа юу ч үл дуугарав. Харин Сагсай:

	— Тийм, би гашилчихсан хүн. Та нарт гай тарьж байгаагаа мэдэж байна гээд гараа зангидан даргынхаа ширээг дэлсэхэд монцгор улаан хамартай, буурал орсон халимагтай тэр хүн түшлэгт зөөлөн сандлаасаа өндөсхийн:

	— Гандиймаа! Социалист хөдөлмөрийн мандат авах гэж байгаа бэлтгэл чинь энэ үү? гэвэл Сагсай харцаа улам гөлийлгөн даргын зүг гуйван дөхөж:

	— Тийм, та нарын социалист хөдөлмөрийн бригад шиг бригад, манай орны хаана ч байхгүй. Бригадынхны гарыг би нэг удаа харсан дахиж горьдохгүй.

	— Гандиймаа! Цаана чинь шалгалтынхан ирэх цаг боллоо. Наадахыгаа аваад гарч үзээч, яая даа! гээд дарга гарынхаа алганд хумсаа шигдтэл атгаж, дахин дахин ханиаж хоолойгоо застал Сагсай:

	— Та нар шударга биш. Хүнийг ялгаварлаж үздэг гэж хэлээд гар зангидан даргадаа бүр тулаад ирэв. Гандиймаа Сагсайн ханцуйнаас барьж аваад «сэргийлэх дуудъя даргаа!» гэвэл «тэгвэл яаж социалист хөдөлмөрийн үйлдвэр гэгдэх вэ. Ядаж энэ гайхал шалгалт өнгөрөөж байгаад ууж болдоггүй» гэж бодоод утас залгах гэж байсан

	Гандиймаагийн гараас харилцуурыг шүүрэн авч тавив. Гэтэл Сагсай даргынхаа мөр рүү дэлсээд авав. Нүд нь орой дээрээ гарсан Гандиймаа «Болохгүй нь даргаа! цагдаа дуудъя» гээд харилцуурыг дахин автал дарга «Сахилга бат алдах, ууж согтуурах явдал огт гарахаа байсан» гэж дээш мэдээлснээ бодоод: 

	— Гандиймаа минь би яах вэ, Наад бригадынхаа гишүүнийг аваад гарч үз! гэж арга нь барагдсан шинжтэй хэлснээ, 

	— Сагсай чи сонсооч! Чиний гомдлыг дараа хэлэлцье. Болно биз дээ Удаахгүй.

	Энэхэн удаа уучилж үз! гэж гуйтал утасны хонх дуугарлаа. Даргын сүр сүлд бүр алга болчих шиг болов. Дарга Сагсайг дөлгөөхөн нь аргагүй харж зогсоод «Чи бас тэгэмгүй сэн дээ. Бид артелийнхаа нэр төрийг бодож байна. Гандиймаа наад утсаа ав» гэлээ. Харилцуур чихэндээ ойртуулмагц Гандиймаагийн нүд орой дээрээ гарав. Тэрбээр «За за» гэж хэлээд утсаа тасалж «Шалгалтынхан одоохон ирэх нь» гэвэл тархинд нь сандралын улмаас цус харвах мэт болсон тэр дарга:

	— Гандиймаа чи энийгээ аваад түргэн гарч үзээч! Би гуйя! гээд гайхаш нь тасарсан янзтай ширээн дээгүүр хий тэмтрэв.

ХАРАМСАЛ

	 

	Захын банзан хашааны жижиг модон хаалгаар олон хүн чихцэлдэн орж үнэт үс гутал хувцас, алт мөнгөн эдлэл, эрээн мярааныг баригсад хөлхөлдөн Сэнгийн нүдний харааг зүг зүг тийш солбиулна. Зэвэрч хортонтсон эрэг шураг, хадаас, хаалганы нугас, түлхүүр цоож мэтийг тавьсан нэгэн хятад өвгөний хажуугаар Сэнгэ яаран өнгөрөх завдсанаа зог тусан эргэж янз янзын муу сайн түлхүүр барьж үзээд «хэр олон хаалга ямар цоожинд тааруулж болмоор юм бэ» гэж бодсоноо «За нохой долоо надад байдаг л хэд шив дээ» гэж санаад шидчихэв. Тэгэхэд нөгөө хятад хүн, дотроо харааж, муу ёозын амьтан бэ гэсэн шиг хойноос нь ажиглав. Сэнгэ ч ямар нэг гэмтэн мэт олны дундуур сурмаг сүлжин газарт шингэх адил алга болов. Нэг лангууны дэргэд хүн овоорохыг хармагц Сэнгэ тийшээ яарав.

	Тэнд баахан чихцэлдэн ийш тийш өлбөлзөж байтал захын хашааны хоймор талын саравч мэт мухлагийн гонхолсон лангууны цаана нэг хар хүн зогсож улаан цоохор хивс гарган дэлгэж:

	— Хоёр мянга гурван зуу... хоёр мянга таван зуу гэж сүртэйеэ хашхирлаа. Тэнд хүмүүс тал талаас цуглан бужигналдав. Тэгтэл хүрэн дээлтэй хижээл насны нэг хар хүн өврөө дарж үзсэнээ олны дундуур шахцалдан урагшлав. Сэнгэ түүнийг хармагц нэгийг санаж, хойноос нь хэлхээтэй юм шиг ум хумгүй дагав. Хүрэн дээлт уухилан аахилан амьтны толгой дээгүүр баахан өлөлзсөнөө:

	— Хоёр мянга зургаан зуу гэж хашхирлаа. Наймааны шуналтнууд байж ядан нэг этгээд хоёр мянга долоон зуу гэхэд үнэ хаялцуулагчийн дуу улам чангарч хоёр мянга долоон зуу... хоёр мянга долоон зуу! гэхэд хүрэн дээлт хор шар нь хөдлөв бололтой ийш тийшээ өлбөлзөж улсын царай ажна.

	Энэ үед үнэ цохилдуулан худалдагч хивсийг бүр доош нэлмийлгэж, хажуугийнхан, түүний чанарыг үзэх гэж улам шахцалдав. Сэнгэ ч бас хивсний нэхээсний чанар, утасны ширхгийг барьж үзэх дүр үзүүлэн урагш зүтгэхийн хамт хүрэн дээлтийн өвөр рүү гараа сэмхэн явуулав. Хүрэн дээлт ч өөр зүг харж мэдээ ч үгүй янзтайд Сэнгэ гараа яльгүй ахиулав. Хүмүүс чихцэлдсээр байна. Үнэ хаялцуулан худалдагчийн дуу улам чангарч байна. Хүрэн дээлт үнэ нэмж хэлэх янзгүй гагцхүү тэр хивсийг ямар бэнчинтэй хүн авах нь вэ. Миний таньдаг хүн л биш байгаасай гэж ийш тийш харна. Тэгэх нь Сэнгэд таатай «Ямар ч гэсэн намайг хараагүй байна даа» гэж зориглон том түрийвчний буланд хурууны үзүүр дөнгөж хүргэтэл тэр хүн өөр тийшээ харсан чигээрээ байх мөртөө Сэнгийн чөргөр шууг бахь шиг хатуу гараар атгаж авах нь тэр.

	— Үүнийг харж байна уу та минь! гэж тэрбээр мөн л өөр тийшээ харсан янзаараа хэлэв. Хүмүүс ч барилцан авсан хоёрын зүг хуйларлаа.

	— Нусгай жаал минь чи гэнэдэж байгаагаа мэдэж байна уу. Миний өвөрдөхөд санаархсаныг чинь аль түрүүн гадарласан. Ахын чинь хоёр сорви хэдийгээр сөөлжүү ч гэсэн ийм том «хувалзыг» харалгүй яах вэ гэхэд хүмүүс инээлдэв.

	— Очиж очиж ийм солбио «бахинд» тааралддаг байж дээ гэж Сэнгэ харамсан хулчганав.

	1966 он

	 

	
ГАН ХӨЛӨГ

	 

	Өвгөн Дамчаа ногоон чулуун соруултай гансаа зууж зүүн хоймроо завилан суужээ, 

	Тэр, өглөө эртлэн босож, морио эмээллэж уяад, нударгатай хүрэн даавуу дээлээ өмсөн, хилэн үстэй ногоон малгайгаа халзан толгойдоо хэлтгий тавьж, мөнгөн хэрэглэлтэй хэт хутгаа зүүснээс нь үзвэл хол явах янзтай.

	Эхнэр нь ойрын өдрүүдэд Дамчаан бодолд автагдаж бий учрыг гадарлаж байв. Лав энэ хүүгээ ирнэ гэхээр нойр хулжин санааширдаг зан нь хөдлөв бололтой гэж боджээ.

	Дамчаа үнээ сааж яваа Лхамыг хүлээн, өглөөнийхөө цайг ч тавтай уулгүй бүрзгэртэн сууж байгаа нь тэр.

	Лхам орж ирмэгц хувинтай сүүг хонин тогоонд шүүж юүлээд:

	— Та хаашаа явах нь вэ? гэвэл Дамчаа:

	— Лувсангийнхаар буугаад сумын төв хүрдэг юм билүү гэв. Лхам:

	— Өнөө дөрөөгөө авах болсон уу?

	— Үгүй чш үнэрхээд өгөхгүй юм. Ганц дөрөө төдийхөнд ч үнэрхэмгүй л явсан хоёр сон.

	Өтлөхөөрөө хүний зан араншин эвдэрчих юм шив дээ.

	— Дөрөө олдохгүй бол хүүгийнхээ хуучин хавирган дөрөөг чи аваад, шинэ эмээлд нь цагаан дөрөөгөө хийхээс биш дээ.

	— Чи хүүг ирэхэд таваглах олигтой амт шимттэй юм хийж байна уу?

	— Чихэртэй ааруул, тоонолжин хурууд, түүхий сүүний бяслаг байна. Маргаашаас тогоо тавина. Чи л хувиа хичээж эмээлийг нь төхөөрч үз! Бүтэн жил шогшоод ганц эмээл бүтээж чадахгүй гэж юу гэсэн хэл бэ?

	— Эмээл хазаар төхөөрөх ч амаргүй болжээ. Дөрөө, хазаарын амгай, эмээлийн мод, олигтой хяр олдохгүй дэг шүү.

	— Хөөрхий Раднаа дархан амьдсан бол хазаарын хэдэн амгай хийгээд өгнө дөө.

	— Даваахүү мөнгөчин амьдсан бол эмээл хазаарын мөнгөн хэрэглэл юу гэж эрж явах вэ дээ.

	Хоёр хөгшин ийн хүүрнэв.

	— Нэгдлийн орлогч даргатай уулздаг юм билүү!

	— Дамба дарга ч юм байвал өгнө дөө.

	Дамчаа мордохынхоо өмнө:

	— Чамд захих барих юу байна вэ?

	— Дээлийн даавуу, элсэн чихэр цаастай чихэр, бүсний шар дурдан гэж Лхам хүүгээ ирэхэд хэрэглэх зүйлсийг тоочин захив. Дамчаа сумын төв рүү ергүүлэв. Конторын үүдэнд очиж «Дамбаа дарга бий юу» гэж сураглатал захиргааны бичээч хүүхэн:

	— Ган хөлөгтийн чуулганд сууж байгаа!

	— Хэзээ тарах юм бол?

	— Удахгүй тарна. Та уулзах бол жаахан хүлээж бай л даа гэв.

	Дамчаа, бичээчийн дэргэдэх сандал дээр сууж тамхиа нэрэн:

	— Хүү минь, ган хөлөг гэж чухам юу юуг хэлээд байна?

	— Машин, трактор, комбайныг хэлж байгаа юм.

	— Мөөн мөн ёстой л ган хөлөг юм даа гэв. «Одоогийн улс ч үнэхээр сайхан болжээ. Аргал түүхдээ ч машин, нүүхдээ ч машин, үгүй мөн санаа амар болжээ. Лувсангийн хүү сая миний замд мотоциклоор хонь эргээж явлаа шүү дээ. Ингээд бодоход ганц хоёр жилийн дараа морь унаж, мод тохох амьтан олдохгүй болох дог оо. Тэгээд ч эмээлийн мод, гөлөм, дөрөө, хазаарын амгай зэргийг цөөн хийж байгаа биз дээ гэж Дамчаа бодож суулаа. Бичээч хүүхний хуруу тун ч шалмаг хөдөлж, ядам хуруундаа зүүсэн бөгжний нь сондор шигтгээ цонхоор туссан нарны гэрэлд гялалзаж буйг өвгөн онийн ширтээд, 

	— Бичгийг хүртэл ингээд машиндчихаар ч... үгүй ер нь техник гэдэг хүний санаанд яаж багтав аа гэмээр юм. Ах нь бага байхдаа хуучин монголтой гэгдэж явсан болохоор орон нутагт шинэ засаг тогтсон даруй тал бичээч хэдэн сар хийсэн юм. Өөхөн дэнгийн гэрэлд нойргүй сууж, улаан шугамтай цаасан дээр засгийн тогтоол шийдвэр хуулдаг сан гэж хууч хөөртөл гаднаас шижгэр залуу эр орж ирж, түүний яриаг таслан бичээч хүүхэнтэй мэндлээд:

	— Чуулган тараагүй юу «Зил»-ийн жолооч Баттөмөр энд сууж байгаа биз.

	— Бий, бий, яах нь вэ?

	— Манайх махгүй болчихлоо. Пэрэнлэй гуайн сууриас шөлний хонь авчрах гэсэн юм. Тэгээд л жолоочтой ярьж машин олох санаатай явна гэв. «Ишш ийм сайхан залуу эр ганц хонийг энүүхэн хооронд мориор дүүрээд ирэхэд юу байх вэ дээ. Завтай сан бол би ч авчраад өгчихсөн дөө» гэж өвгөн бодолхийлэн тамхиа нэрж суулаа. Залуу ч түр азнаж байгаад ирье гээд гарав. Түүнээс хойш удалгүй галч Данзан-Осор орж ирэв. Тэр, Дамчааг таних учир мэнд усаа мэдэлцсэний дараа Данзан-Осор:

	— Энэ ган хөлөгтийн чуулган гэдэг чинь хамаг ажил хэрэг унагаж гүйцэх нь шив гэвэл, бичээч хүүхэн:

	— За танд ямар ажил гараав? гэж асуув

	— Манай албан газрын хог гэж дийлдэхээ байлаа. Белорус авч урд гол руу асгуулахаас биш гэв.. Дамчаа түүний хэлэхийг сонсоод амаа хамхия гэсэн ч тун тэсэлгүй:

	— Хог зэргийг үхэр тэргээр зөөчхөж болдоггүй байна уу? гээд орхитол, Данзан-Осор энэ юу ч вэ гэсэн шиг хараад:

	— Тэр ч харин түвэг байгаа даа. Улс хөгжиж байхад машин техникийн хүчийг зүй ёсоор ашиглавал дээр биз дээ гэж мэдэмхий хэлсэнд Дамчаа «Алтны дэргэдэх гууль шарлана гэгчээр төв суурин газар хэдэн жил суусан хүн юмны цаад учрыг надаас дээр гадарлаж байгаа байлгүй» гэж санаад дуугүй болов.

	Энэ мэтчилэн нүүж суух, түлээ мод зөөх машин трактор авах гэсэн хийгээд зорилго нь үл мэдэгдэвч жолооч тракторч нартай уулзах гэсэн хүн өдий төдий орж гарав. Харин Дамчаа шиг эмээлийн мод, дөрөө, хазаарын амгай сураглах нэг ч хүн дайралдсангүй». «Ингээд бодохоор ч миний хэрэглэе гэж эрж яваа юм элбэг байдаггүй нь мөн болж таарлаа шүү» гэж өвгөн дотроо боджээ.

	Чуулган болж байсан танхимын хаалга нэг удаа онгосхийж хэн нэг нь «Энэ мэтчилэн машин тракторын хүчийг зөв ашиглаж байна» гэх нь Дамчаан чих дэлслээ. Машин гэдэг унаа чинь бензин гэдэг үнэтэй тосоор явдаг. Иймд маш хямгатай зарцуулах ёстой» гэж хэн ч билээ нэг даргын ярьж байсныг сонссон нь Дамчаад бүүр түүр санагдав. Тэгэвч «миний тэр сонссоноос хойш юм өөрчлөгдөөд бодол минь хоцорчихоо биз дээ» гэж санав. Гэхдээ ч бас энэ машин тракторт элэгдэх, хорогдох гэж байлтай хийхэд ч амаргүй эд баймаар юм. Ийм нарийн юмыг хийх байтугай чухамдаа хазаарын амгай, эмээлийн мод, дөрөө мэтийг хэн дуртай нь хийж чадахгүй шүү дээ гэж бодсоор өвгөн нозоорч эхлэв. Хурал болж байсан танхимаас сая гарч ирсэн хүнийг эргэж орохын нь өмнө Дамчаа:

	— Энэ зөвлөгөөн тарах болж байна уу хүү минь! гэвэл:

	— Удахгүй Завсарлана байхаа гэв.

	— Нэгдэлд маань хэдэн ногтноос өөр юм алга. Байвал танд эрж яваа юмыг тань өгөлгүй яах вэ гээд нэгдлийн орлогч дарга, Дамчаан царай өөд харангуут:

	— Харин мотоцикл олгуулж өгөх талаар худалдааныхантай ярьж өгвөл яана вэ. Зүгээр юм биш үү гэж лавлав.

	— Тэгэхдээ хүрвэл ч дарга минь, суурьдаа хашаа пүнзний мод чулуу татах гэхчлэн яах аргагүй хатуу ажил нугалахад таатай, дөрвөн дугуйтай, ардаа тэвштэй юм авбал зүгээр сэн дээ. Улс бидэнд тийм машин зардаггүй юм болов уу.

	— Ээ яалаа гэж Дамчаа гуай минь! Зардаг юмаа ч гэсэн их үнэтэй шүү дээ. Тэр их мөнгийг хаанаас гаргах вэ?

	— Мөнгө нь ч яах вэ! гэхэд...

	— Та тийм их мөнгөтэй юм уу?

	— Надад ч юу базаах вэ. Гэхдээ нэг ямаан тулам төгрөг бий нь ч бий л дээ.

	— Ээ дээ манай малчид ингээд л мөнгөө авдартаа хав дараад гүйлгэж эргүүлэх ч үгүй нь тусгүй юм даа гээд орлогч дарга толгой сэгсрэв.

	— Та тэр мөнгөө гаргаж зараач.

	— Бор эсгий, бэржээнх, цагаан ор ирвэл авмаар л байна. Би хүүдээ гэр төхөөрнө. Над тийм л юм хэрэгтэй байна.

	— Энэ удаа ч та хүүдээ мотоцикл авч тавьсан нь ононо доо.

	— Харин ээ, уг нь нийтээрээ л ган хөлөг унадаг болсон цаг юм даа. Гэвч манай хүү мотоцикл унахаасаа урьд нэгдлийн энэ олон эмнэг догшноос хэдийг номхруулаад өгөх болов уу гэж бас санах юм. Юу ч болсон энэ удаадаа дахиад л хазаарын амгай сурагладаг юм билүү дээ хүү минь гээд өвгөн суудлаас босож хувцсаа засаж чимээ гаргахгүй гэсэн шиг сэвэлзтэл алхан гарч одов.

	1968 он

	 

	
ОРЛОГЧ ЖИНХЭЛСЭН НЬ

	 

	Хөдөө нутгийн нэгэн албан газар ийм явдал болсон юм. Тэндхийн даргын жолооч Өлзийг орлогч дарга Цамба байсхийгээд л шууд дуудан машин хөлөглөх болов.

	— Жинхэнэ дарга ойрдоо голдуу явган орлогч нь дандаа машин хөлөглөх болжээ. Ямар учиртай юм бол гэж Өлзий бодолхийлэн «Орлогч дарга» гэсэн хаягтай тасалгааны хаалгыг татав. 

	— Тэрэг юманд явахад бэлэн биз? Бензин тосоо авсан уу? гэж орлогч дарга цаас шагайсан чигээрээ асууж, өнгө нь ухаарсан савхин цамц өмссөн, тагдгар бор залуу:

	— Тэрэг бэлэн. Харин жинхэнэ даргад хэлэх... гэтэл Цамба:

	— Аа хө, би мэдэж байна. Чи яваад даргын өрөөнөөс тамга аваад ир! гэж тушаангуй хэлээд хэлхээстэй түлхүүр өгөв. «Манай дарга тамгаа хүртэл орлогчийнхоо мэдэлд өгдөг нь юү вэ! Ер нь ойрдоо дарга маань дуу шуу хурааж үе үе санаа алдан нэг л жигтэй байх болжээ» гэж бодсон Өлзий даргынхаа ширээний нүдийг нээж тамгыг нь тэр даруй орлогчид авч ирэв.

	«Үүнийг үзүүлэгч нөхөр Цамба амралтаараа рашаанд орох болсон учир шилдэг эр хонь хоёрыг Няндагийн сууриас олгоё» гэсэн бичгийн дор жинхэнэ дарга гарын үсэг зурах зайд тамга дарав. Тэгж байтал нэг эмгэн гаднаас ирж жинхэнэ даргын дэргэдүүр мэнд үгүй өнгөрч «Энэ л нэг чухал хүн» гэж бодсон янзтай орлогч даргын өмнө очиж:

	— Даргаа миний муу гэр бүр тамтгаа барлаа... гэвэл, Цамба:

	— За, за, мэдэж байна гэснээ жинхэнэ даргыг «Та нааш ирээч» гэж дуудав. Жинхэнэ дарга элбэгдсэн пальтоныхоо урд хормойг өшиглөн, хув хүрээтэй саравчаа засасхийж Цамбын ойр очив.

	— Би одоо юманд явах гэж яарч байна. Та энэ эмгэнд бор эсгий нэгийг олгохоор цохоод өгчих гэв. Тэгээд Цамба машиндаа сууж хөдлөхөд дөрвөн дугуйн эргэлтээр манарах тоосон дунд жинхэнэ дарга бүртэлзэн хоцорчээ.

	— Ишш, би юунд тийм гэм хийв дээ. Үгүй гэм ч гэж дээ. Хэдийгээр би тэр өдөр ухаан алдталаа согтож, Цамбын эхнэрийг чангаасан ч гэсэн нэг их «нөлөөтэй» юм хийсэн биш дээ. Гай дайрч энэ золиг хөдөөгөөс эргэж ирээгүй бол учир ургах байсан юм. Хэрэв би тэгж алдаагүй сэн бол өдийд энэ нөхрийг юу гэж ингэж толгой дээрээ гаргах билээ гэж бодсон жинхэнэ дарга цухалдахдаа:

	— Аль вэ, наад өргөдлөө бушуу өг гэж эмгэнийг зандрав.

	1966 он

	 

	
ҮЗЭГ

	 

	Хавар намрын хуучирч өнгө алдсан хүрэн цэмбэн пальто том далбагар бүрх малгай Чоймболын эгэл даруухан байдлыг илтгэх ажээ. Тэр нүсэр бүдүүн учир хөхөө өвөл ч хөлөрч явна. Сая их дэлгүүрийн шат өөд өгсөж дөрөвдүгээр давхарт гарч ирсэн учир уухилж байв. Ийш тийш харц гүйлгэвэл соёлын барааны нэг тасгийн лангууны дэргэд хүмүүс бие биеийнхээ шилийг харан зогсжээ. Чоймбол тэнд дөхөж өөрийн үе насны авгайгаас:

	— Энд юу гарч байгаа юм бэ! гэж асуусан боловч цаадах нь дуулсан янзгүй урагш зүтгэсээр байв. Харин нэг охин «үзэг» гэж товчхон хэлэхэд Чоймбол мэл гайхаж орхижээ. Хүмүүс нүдний чамин шил шиг гэртэй нэгэн зүйл авцгаахыг Чоймбол даруй мэдсүгэй гэж уг нандин хайрцагтай юмыг задлан сонирхож буй залуугийн дэргэд нь очиж үзвэл урьд нь огт бараа хараагүй үзэг байжээ.

	— Ямар үнэтэй юм бэ? гэвэл тэр залуу «далан таван цаас» гэлээ.

	— Яахаараа ийм өндөр үнэтэй байдаг гэд вэ? гэж гайхан өгүүлбэл нэг мэдэмхий байрын бор залуу:

	Тэгэлгүй яах вэ. Энэ чинь хүн бүрийн хэрэглэдэг эд биш! Зөв эдэлбэл нэг насны үзэг, үзүүртээ алттай... гэсэнд Чоймбол улам гайхаж хүн ингэж шохоорхохыг бодвол лав ховор нь үнэн биз хэмээн санаад нэгийг авбал яана гэж шийдэж ядан зогсжээ. Чоймбол улсад гуч гаруй жил алба хааж, гол төлөв байгууллага даргалж ирэхдээ хэзээ ч олигтой үзэгтэй явсангүй. Хааяа нэг үзэгтэй болбол охид нь яаж ийгээд салган авч дөнгөдөг учир тэр бээр охидынхоо эдэлж элээж хаяхад хүрсэн муу сайн үзгийн тамтгийг пиджакны дотор халаасны амсраас гогодон зүүж явдаг билээ.

	Авгай нь тэр өрхийн «сангийн нярав» тул Чоймбол өвөртөө хэзээ ч мөнгөтэй байдаггүй авч өнөөдөр харин авгайн тооцоолж олох аргагүй нэгэн орлоготой явжээ. Тэр нь юу вэ хэмээвээс сонины газрын захиалгаар байгууллагынхаа ажлын туршлага бичсэний шагнал зуу шахам төгрөг билээ.

	Чоймбол хөлсөө арчин дэс дараалалд зогсож байж паркер авчээ. Тэр «гайхамшигт» үзгийг Чоймбол охидоосоо нуухын тулд албан тасалгаандаа наар шиг хавтгай хүрэн шүүгээнийхээ нэг нүдэнд хадгалж байв. Чоймбол ажилд махруун баахан адгуу хүн тул сандрах нь цөөнгүй. Нэг өдөр дээд газраас өвлийн бэлтгэлийг нь шалгана гэсэнд тэрбээр ийш тийш мэгдэн гүйж заавар тушаал буулгаж байгууллагынхаа өрөө тасалгаа бүрийг хэсэж албан тасалгаандаа эргэж ирээд, арьсан бүрээстэй зөөлөвчид сандалдаа ёх гэж тухлан суугаад, саяын өгсөн үүрэг даалгаврыг мартаагүй дээрээ тэмдэглэе гэж ширээний нүднээс утсаар оосорлон уясан зузаан дэвтэр нээж үзгээ авахаар халаасаа тэмтэртэл сайх үнэт паркер нь алга! Юу бичлээ гэж нэхэн санавал, тэр бээр албан тасалгаанаас гарахдаа үзгийг ширээн дээр орхисон шиг.

	Тэр бээр арай л бүх хувцсаа тайлсангүй. Ширээнийхээ нүд бүрээр дүүрсэн новшийг нэгжин хөлөрч хэдэн жилийн хур элдэв эрээн цаас хадгалснаа сая мэджээ. Үзгийг нь нэг болчимгүй эр халаасандаа хийснийг даруй хардан онохоор хүн биш гэдгээ Чоймбол харуулж, бүх биеэ усан хулгана мэт хөлөртөл бэдэрчээ.

	Тэгээд ядарснаа мэдэж үзэг нэгэнт алга болсныг сая гадарлав. Жижүүр манаа байсаар атал Контороос юм алга болдог юу гэсэн хэрэг вэ! гэх бухимдал нь сонор сэрэмж гэдэг урьд нь төдий л анхаарч байгаагүй нэгэн «асуудал» дэвшүүлэн тавихад хүргэв.

	Чоймбол үйлдвэрчний хороон даргадаа хэлсэн нь:

	— Бид цаашид ийм нэг асуудлыг авч хэлэлцмээр байна. Ер нь та минь сонор сэрэмж жижүүр манааны хариуцлагыг дээшлүүлэх талаар анхаарал тавья гэсэнд үйлдвэрчний хороон дарга нь:

	— Тэр ч зүйтэй байх аа! Манайд сонор сэрэмж гэж ер байхгүй. Ганцхан жишээ хэлэхэд л дөнгөж сая та биднийг хүмүүст үүрэг даалгавар өгч явах хооронд жижүүр өвгөн малгайгаа алдчихсан байна гэжээ.

	1968 он 

	 

	
ОДОНГИЙН СҮР

	 

	Дариганга нутгийн нэгэн сумын төв. Энд тэнд байшингийн цонхны гэрэл асах унтрах, ээлжлэн, салхи хүүгж харанхуйд нохой хуцах сонстож байв.

	Клубийн бололтой жижиг байшингаас хүмүүс гарч ирэх нь үүдэнд асаасан томоос том чийдэнгийн улайн анивалзах гэрэлд бүдэгхэн харагдах аж. Намар буцаж өвөл ирж байгаа цаг улирлын зэвэргэн байдал хотын залуу сурвалжлагч Цэрэнгийн сэтгэлд гуниг төрүүлж байлаа. «Аль түрүүн мэдсэн бол клубт нь ордог байжээ. Ядаж эндхийн чийдэн олигтой асахгүй юм. Одоо ч нэгэнт хожимджээ. Ямар ч гэсэн мэдээ сурвалжилгаа өнөөдөртөө багтаан машиндуулаад маргаашийн онгоцоор сониныхоо газар илгээе. Өнөө бичээч хүүхэнд хэл хүрсэн бол даруй ирнэ биз» гэж бодоод Цэрэн сумын захиргааны даргын өрөөний цонхоор гадагш харж зогслоо.

	Салхи хүүгэн цонхны шилний завсраар исгэрч шороо үнэртэж байв. Тэгтэл клубийн гэрлийн урдуур нэг хүүхэн алхаж яваа харагдав. Урьд өдөр нь Цэрэн, тэр бичээч хүүхнээр мэдээ сэлт цохиулсан учир зүс таних болжээ.

	Зүүн хацрынхаа доохноо шалз мэнгэтэй хар үстэй хүүхэн хэрэв бага зэрэг майгагүй сэн бол ганц бие сурвалжлагч хархүүгийн сэтгэлд үнэхээр нийцэх байжээ. Түүний инээхэд хацрын нь бяцхан хонхор тодорч эрүүл агаартай тал нутгийн бүсгүйн нэг содон чанар болох цагаан шүд тана адил өнгөтэй яралзах нь Цэрэнгийн сэтгэлийг төдхөнөө хөвсөлзүүлж дэргэдээс нь холдомгүй санагджээ.

	Хүүхэн орж ирмэгц үл мэдэг инээмсэглээд, 

	— Таныг баахан хүлээлгэчхэв үү дээ гэхэд нь Цэрэн:

	— Зүгээр зүгээр гэх зуур түүний зүг харц чулуудаад орхитол хүрэн торгон дээлийг нь энгэр дээр алдарт эхийн нэгдүгээр зэргийн одон гялалзаж харагдав. Тэр одон чийдэнгийн гэрэлд гайхсан нүднээ тусахдаа «алтан гадас» одонгоос дутуугүй сүр хүндтэй харагдах шиг болжээ.

	Бичээч машиныхаа ард сууж цаас зэхэв. Цэрэн ч нооргоо түүний солгой гар талд тавив. Орчны нам жим байдлын дунд бичгийн машины чад чад хийх дуу бүр ч чангарсан шиг.

	Цэрэн, хүүхний байдлыг дахин сайтар ажиглав. Түүний хуруу гар хүүхдийнхээс ялгалгүй. Ядам хуруундаа хийсэн бөгжний нь ногоовтор туяатай сондор шигтгээ гялалзах агаад царай байдлыг харвал, дөнгөж хорь хүрснээс хэтрээгүй янзтай. Цэрэн сайх хүүхэнд жирийн бус үг хэлж түүнтэй дотно танилцаж Улаанбаатараас захиа бичих «бүрэн эрх» олж буцъя гэж санавч өнөөх алдарт эхийн одон үг хэлэх зоригийг мохоов. Өдий хар багаасаа алдарт эхийн одонтой, тэгэхдээ бүр нэгдүгээр зэргийнхтэй байдаг нь юу ч вэ! гэхээс нэгэн үе өөрийн азгүйд харамсмаар авч, хүүхний нүдний зовхинд үл мэдэг үрчлээ ч суугаагүй бас чээжин биед нь харц тусгавал хоёр хөх нь бараг эгц урагш түрэн томбойж байх нь яриагүй идэр онгон махбодыг гайхуулна. «Энэ гуч хол гарсан байтлаа ийм овор багатай гайхал юм болов уу. Уг нь ийм одонтойг нь мэдсэн бол насыг нь сурагладаг байж. Эвлэлийн үүрийн нарийн бичгийн даргаас тоглоом наргианаар асууж болох юм гэж бодоод мөнөөх хүүхний хүзүү, уруул, үс, өмссөн гутлыг хүртэл дахин ажиглав. Яриагүй л найман хүүхдийн эх болж амжаагүй байлтай бүсгүй нүдэнд буух ажээ. «За арван долоотойгоосоо эхэлж жил дараалан хүүхэд гаргасан гэвэл хорин зургаа хүрсэн байж болох юм. Энэ ер нь тэгснээс зайлсангүй»

	Бүрэгхэн залууг энэ мэт элдвээр эргэцүүлэн байхуйд бичээчийн хуруу гар тун шалмаг хөдөлж бичүүлэх зүйл ч гүйцэх дөхөж.

	Ямар аргаар үүнд учиртайхан хэдэн үг хэлье дээ. Гэвч алдарт эхийн одонт хүнтэй дэмий юм яриад ч яах билээ дээ гэж бодож байтал хаалга дуугарч, хижээл авгай орж ирмэгц, Цэрэнтэй мэндлээд бичээч охиныхоо царай өөд харж: 

	— Очиж очиж одонтой дээл өмсдөг нь юу ч вэ. Аль вэ наадахын чинь халаанаас авдрын түлхүүр авъя. Гаднаас аавын чинь танил ирлээ гэхэд бичээч хүүхэн энгэр рүү гээ нэг харж царай нь улайгаад, 

	— Гэрэл унтрах үеэр хувцаслахдаа яараад... гэж шивнэх төдий өгүүлэн, Цэрэнг баярлалаа ч гэж хэлж завдаагүй байхад гүйг гарч одов.

	1967 он

	 

	 

	 

	
ЦАГААН АРСЛАНГИЙН ЗҮРХЭН ДЭХ СУМ 
(УЛС ТӨРИЙН ШОГ)

	Тансаг рестораныг дээдсийн суудалд өнөө орой чухам хэн хэн морилон ирэх бол гэж хүлээн хүлээн бусадтай харилцах үг яриа хийгээд намжирдах хөдөлгөөнөөрөө гартахгүйг гайхуулсан халмаг хүний түрийвчтэй мөнгөнөөс хувь хүртэж дадсан хижээл аягач орж ирэгсдийн зан байдлыг хаалга нээгээд хэд гишгэхээс эхлэн алдаа нь үгүй таньж үйлчилгээний тохирсон арга сийлэхээр ширтэнхэн жааз хөгжмийн тавцангийн хажуугийнхантай зогсож, сэрүү татан шуугих усан оргилуурын дэргэдэх толинд дүрсээ холоос харан маяг засаж байв. Тэгтэл ч нэвт гэрэлтэх шилэн хаалганы цаана өрнөдийн ёсны цаг баримтлах нарийн дэг журмыг сахиж заншсан, эрхэмсэг дээдсийн дүрт хижээл хоёр эр яг арван найман цагт гар барьж, бие биеийг тэврэн үнсээд, мөн аль нэгийгээ хүндэтгэн түрүүнээ оруулах гэж малгай аван нэг нэгэндээ мэхэлзэн арга буюу холын зочин байрын ноёныг нөгөөдөх нь урдаа авч орлоо.

	Үйлчлэгч эр ч, мөрөндөө тохсон алчуурыг нэг засаж хүндэт суудал эзэлж суугаа хоёр баяны дэргэд гүйн хүрч, оройн мэнд асууж чинээлгүүдийн хэр хэмжээг сорих амтат хоол, тив тивийн яармагийн алтан медалийн дүрс зурагтай шилдэг дарс, сэрүүн ундаа тэргүүтнийг цахилгаан машинаар бичиж цэс харахын завдалгүй нэрлэн, эрхэмсэг ноёдын хоолны тавгийн толионд эелдэг дүрсээ харуулахад ч бэлэн ааш аястай үйлчилж эхлэв.

	Ноён Жон Грин алс холын орны үнэт эрдэнэсийн чулуугаар хийсэн сэрүүн тунгалаг шилнийхээ дээгүүр хүндэт зочныхоо царай өөд харж:

	— Чамд ч «Африкийн хоол» аргагүй л зохиж байх шив дээ. Эрхэм минь, чи тэндхийн халуун нарыг хийн дөлийн илчний чинээ ч бодохгүй болоо юу даа. Ийм өнгө жавхаатай байгаа чинь миний сэтгэлд таатай байна гэхэд нөхдийнхөө дунд овсгоот Цагаан арслан гэгддэг ноён С. чамин зассан ширвээ сахлаа нэгэнтээ имрээд, 

	— Шонхор минь! Бидэнд тэсвэр авхаалж чухаг. Африкийн газрын тос оргилж байхад Цагаан арслан наранд нозоорч хэвтвэл чухам юу болох билээ. Дусал хөлсийг ч алтан доллар болгож, өвөг дээдсээс уламжилсан сан хөмрөгийг эс арвисгавал халуун нарны цооно л дор, хар арьстны дунд нойр хагас тийчилж хэвтэхийн хэрэг юу билээ.

	— Ёстой доо арслан минь! Гэхдээ дээд язгуурт цагаан хүмүүс хар арьстны «тавгаас» нэг их олон жил халбагадахгүй байх. Боломжтой байгаа энэ үед л ялангуяа газрынх нь тосыг нэг мөсөн ховх сорчих шидэт хоолойг ч болсон санаачлан хиймээр байна шүү.

	— Санадаг л санаа: Чи газар дээр нь очвол зүгээр сэн! Шонхор минь чамайг морилж очвол, хар хүүхнүүдийн байгалиас заяасан мах бодыг тохуурхан харж, нэг оройг ч гэсэн зугаатайхан нөхцөөвөл аштай юу.

	— Харчуулыг ч залхуугаа хүртэл харлаа. Одоо ч шатахуун үйлдвэрлэх үнэт түүхий эдийн тухайд л яримаар байна. Ер нь тэгээд энэ ертөнц дээр эрээ цээрээ алдсан юм бишгүй гарах болжээ. Аягүй бол Африкийн адгийн хар арьстнууд бидэнтэй эн тэгш эрх зэрэгтэй болох нь шиг байна. Бодохоос элэг эмтрэх юм. Хэдэн минутын өмнө нэвтрүүлгээс сонссон мэдээ бүр ч ойг минь гутаачихлаа.

	— Юу тэр билээ. 

	— Яагаа вэ! Тэр Кейптаунд... профессор Бернараын хийсэн мэс засал.

	— Эрхэм минь тодорхой хэлээч! Би тэр мэдээг хараахан сонсоогүй явна.

	— Дөнгөж сая сонссон мэдээгээр шүдний эмч Филип Блайбергийн зүрхийг авч оронд нь гэнэтийн ослоор амь эрсэдсэн хар арьст залуугийн зүрх суулгажээ.

	— Эрхэм минь энэ тухай бүү дурс! Үгүй ер бодохын ч арга алга өндөр язгуурт дээд төрөлт цагаан арьстны чээжинд өнгөт арьстны зүрх цохилж байж таарах уу та минь! Ингэж хэлэхийг сонсмогц Цагаан арслан гэгдэгч баян барьж байсан сэрээгээ тавагт унаган ёсорхог соёлч хүний төрх намбыг хоромхон алдаж:

	— Эрхэм минь би чихэндээ итгэхгүй байна. Ийм бузар явдал сонсох гэж энэ ертөнцөд хүн болсон гэж үү дээ.

	— Сэтгэлээ барьж тайвширч хайрла! Арслан минь! Чи тун ч тэвчээртэй шүү дээ.

	— Цагаан арьстны нэр төрийг тэгж гутаах гэж байх уу. Дээд язгуурт ариун цуст цагаан арьстныг... даан ч... гээд тэрбээр тавагтай хоолоо цааш түлхэж:

	— Хоолойгоор юм орох янз алга! гэхэд наадахыг нь сэтгэлд «Эрхэм минь чамд тун тусгүй юм сонсгочихлоо доо. Тэр бодлоос даруй ангижирч газрын тос дамжуулах хоолойны талаар сайныг мөрөөдье, эрхэм минь! гэж хэльюү гэх бодол төрснөө энэ гайхлын толгойг яасхийн эргүүлж ахиухан хожоотой наймаа хэлэлцье дээ» гэхээс тогтож сууж чадамгүйд тулсан түүний хоолойгоор мөн л хоол давахгүй болчхов. Хулхиныхаа хонхрыг ч гэсэн газрын тосоор дүүргээд, Африкт хар арьстны хөлс цусаар гар угааж суухыг хүсдэг тэр арьснЫ үзэлтний зүрхэнд алдарт мэс засалч Бернардын гавьяа сум мэт шигдэв. Тэгээд ч Цагаан арслангийн муухай зан нь хөдөлж «Ар тийшээ буцъя... өөрийн мэдлийн хэдэн негрийг чухамхүү ертөнцийн хөрснөөс арччихаад баялгийг нь түлхүүрийг ганцаараа эзэгнэн өвөрлөх сөн» гэж улам хорсон занав.

	Арьсны үзэлт Цагаан арслан гэгч тэр баян суудлаас босохдоо сэтгэл үймэрсэн шинжтэй харагдахгүйг хичээх агаад, хажууд нь ашиг горилсон зальт нэг наймаачин, бас хэдэн зоос ч болсон чулуудах болов уу гэж горьдсон аягач хоёул, царай баргар зогсож харц нь Цагаан арсланг даган давхив. Арьсны үзэлт тэр ноён рестораны хаалга руу зүглэхдээ үүдэнд тааралдсан хүдэр негрийг хармагц «Миний баян санг бүрэлгэн сүйтгэх хүний нэг энд явж байна» хэмээн эгдүүцэн тэсэж цөхөн шүд зууж занаад сэжиглэх мэт цэрвүү холуур алхан хялалзаж явлаа.

	Аягач хүн олз олоогүйдээ харамсан тэдний хойноос ширтэж:

	— Нарийн нямбай, соёл иргэншлийн энэ оронд тавагтай хоолоо ингэж хэвээр нь орхидог хүн байдаг юмаа бас гэж бодолхийлэн тэр хоёр баян яагаад гэнэт хямарсны учрыг ч ололгүй алмайран хоцорчээ.

